
IĊ-CHAIRPERSON (Onor. Darren Carabott): Nilqagħkom għal din il-laqgħa tal-lum u tajjeb illi nibda billi nagħti l-awgurju ta’ Jum il-Mara kemm lill-Iskrivana, is-Sa  Brincat, u anke lill-Onor. Naomi Cachia li se tingħaqad magħna aktar tard għax se tkun qiegħda tissostitwixxi lill-Ministru Clayton Bartolo għal din il-laqgħa. 

L-Onor.  Ellul.

ONOR. ANDY ELLUL (Segretarju Parlamentari għad-Djalogu Soċjali): Sur President, min-naħa tagħna nixtiequ nawguraw lill-Onor. Agius għall-ħatra ġdida tiegħu. 

ONOR. DAVID AGIUS: Grazzi u napprezza. 

IĊ-CHAIRPERSON: Tajjeb, bdejna fuq nota tajba; issa naraw il-Kumitat kif se jiżvolġi. 

MINUTI

Il-Minuti tal-Laqgħa Nru 22, li saret fl-24 ta’ Frar 2023, ġew ikkonfermati.  

KONTINWAZZJONI TAL-EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION

IĊ-CHAIRPERSON: Kif tafu, għal-lum il-Kumitat sejjaħ bħala xhud lil Dr Aron Mifsud Bonnici, u għaldaqstant nistgħu ngħaddu sabiex insejħulu fil-kamra. 

ONOR. GLENN BEDINGFIELD: Nifhem li Dr Mifsud Bonnici se jkun qed jixhed fil-kwalità tiegħu ta’ segretarju tal-Bord ta’ Enemalta.  Hux hekk? 

IĊ-CHAIRPERSON: Iva.

Dr Aron Mifsud Bonnici daħal fil-kamra tal-Kumitat.

IĊ-CHAIRPERSON:  Good afternoon, Dr Mifsud Bonnici. Kif taf, inti ġejt mitlub sabiex tiġi tixhed quddiem dan il-Kumitat. Tista’, jekk jogħġbok, tgħidilna jekk tridx tagħmel ix-xhieda tiegħek taħt ġurament jew dikjarazzjoni. 
DR ARON MIFSUD BONNICI: Dikjarazzjoni.

IĊ-CHAIRPERSON:  Mela se tintalab tagħmel id-dikjarazzjoni.

DR ARON MIFSUD BONNICI:  Jiena, Aron Mifsud Bonnici, niddikjara solennement li ngħid is-sewwa, is-sewwa kollha u xejn ħlief is-sewwa.

IĊ-CHAIRPERSON: Grazzi. Ovvjament se jsirulek mistoqsijiet fir-rigward tal-investigazzjoni li qed jagħmel dan il-Kumitat dwar ir-rapport li ħejja l-Uffiċċju tal-Awditur Ġenerali dwar ElectroGas u l-kuntratti li ngħataw mill-Korporazzjoni Enemalta. L-ewwel mistoqsija se tkun sabiex tikkjarifika u tispjega x’inhi l-professjoni tiegħek. 

DR ARON MIFSUD BONNICI: Il-professjoni tiegħi hija ta’ avukat. 

IĊ-CHAIRPERSON: Inti ġejt hawnhekk biex tixhed għax għal perjodu ta’ snin, li iktar ‘il quddiem se nistaqsik liema kien, inti kont isservi bħala s-segretarju tal-Bord tad-Diretturi ta’ Enemalta.  Tikkonferma? 

DR ARON MIFSUD BONNICI: Iva, nikkonferma. Fil-fatt, it-taħrika li rċevejt kienet proprju sabiex nixhed bħala, illum, eks segretarju tal-Bord ta’ Enemalta. 

IĊ-CHAIRPERSON: U tikkonferma li kont isservi bejn is-snin 2013 u 2020? 

DR ARON MIFSUD BONNICI: Iva. 

IĊ-CHAIRPERSON: Kellek xi nkarigu ieħor li għandu x’jaqsam ma’ ElectroGas? 

DR ARON MIFSUD BONNICI: Unikament bħala segretarju. 

IĊ-CHAIRPERSON: Kellek xi nkarigi oħrajn ma’ entitajiet tal-Gvern li jaqgħu taħt l-istess portafoll tal-Ministru għall-Enerġija ta’ dak iż-żmien, Konrad Mizzi? 

DR ARON MIFSUD BONNICI: Iva, kelli nkarigi, imma mhux relatati ma’ ElectroGas. 

IĊ-CHAIRPERSON: Imma kienu jaqgħu taħt l-entitajiet tal-portafoll tal-enerġija? 

DR ARON MIFSUD BONNICI: Iva, b’konessjonijiet mal-enerġija. 

IĊ-CHAIRPERSON: Tista’ tispjega x’kienu? 

DR ARON MIFSUD BONNICI: Biex inkun korrett ma’ kulħadd, kif għedt fil-bidu, Sur President, il-professjoni tiegħi hija ta’ avukat, jiġifieri dak li għamilt jiena, u dak li naħseb qed talludi għalih inti, huwa f’dak ir-rwol u mhux fir-rwol…  

IĊ-CHAIRPERSON: Jiġifieri taħt il-kappa tal-professjoni tiegħek ta’ avukat. 

DR ARON MIFSUD BONNICI: Iva, però jekk tistaqsini jekk kellix xi funzjoni taħt l-istess ministeru li mhijiex ta’ avukatura ngħidlek li iva, għax kont ukoll segretarju taħt entitajiet oħra li qed nifhem li jaqgħu taħt l-istess ministeru. 

IĊ-CHAIRPERSON: Tista’ tispjega x’inhuma, jekk jogħġbok? 

DR ARON MIFSUD BONNICI: L-Automated Revenue Management Services (ARMS) Ltd, pereżempju, hija waħda minnhom. 

IĊ-CHAIRPERSON: Hemm xi oħrajn? Dejjem qed ngħidu li m’għandhom x’jaqsmu xejn ma’ ElectroGas. 

DR ARON MIFSUD BONNICI: M’għandhom x’jaqsmu xejn ma’ ElectroGas. 

IĊ-CHAIRPERSON: Il-kariga ta’ segretarju tal-Bord ta’ Enemalta kif ħadtha? Se nieħdok lura għall-2013. Kif sirt taf li kien hemm interess li tiġi maħtur bħala segretarju tal-Bord ta’ Enemalta? 

DR ARON MIFSUD BONNICI: Ngħidlek il-verità antiċipajt din id-domanda u allura ppruvajt niftakar, però sfortunatament, ma nistax ngħidlek li għandi xi ittra jew xi komunikazzjoni speċifika. 

IĊ-CHAIRPERSON: Jiġifieri m’hemmx letter of engagement tal-kariga tiegħek? 

DR ARON MIFSUD BONNICI: M’iniex f’pożizzjoni li ngħidlek li kien hemm jew ma kienx hemm.  Li nista’ ngħidlek hu li m’għandix f’idejja llum. 

IĊ-CHAIRPERSON: Tiftakar jekk iffirmajtx letter of engagement? 
DR ARON MIFSUD BONNICI: Bħala engagement letter formali li tiffirma għaliha, le. Ġeneralment il-ħatriet kienu jkunu permezz ta’ komunikazzjoni. Issa l-komunikazzjoni jista’ jkun li tkun permezz ta’ letter of appointment, jiġifieri tirċievi ittra mill-ministeru fejn jappuntawk... 

IĊ-CHAIRPERSON: U rċevejtha din? 

DR ARON MIFSUD BONNICI: F’dan il-każ partikolari ma nistax, bid-dikjarazzjoni li għamilt, ngħidlek iva jew le. Ma niftakarx li rċevejtha għax kien hemm okkażjonijiet fejn ma kienx ikun hemm letter of appointment, kienet tkun mano mano... Biex nagħtik eżempju, bħala Enemalta kellha sussidjarji tagħha u ma kienx ikolli letter of engagement meta kienu...  Kienu qishom estensjoni tar-rwol tiegħi ta’ segretarju tal-Bord tad-Diretturi ta’ Enemalta li nservi wkoll bħala segretarju ta’ dawk l-entitajiet, li kienu entitajiet minuri. F’dak il-każ żgur li ma kellix letter of appointment. 

IĊ-CHAIRPERSON: U meta kien dan? Fl-2013? Tiftakar liema perjodu tas-sena? Xahar? 

DR ARON MIFSUD BONNICI: Meta kien xiex speċifikament? 

IĊ-CHAIRPERSON: Meta inti ġejt appuntat bħala Segretarju tal-Bord ta’ Enemalta.  

DR ARON MIFSUD BONNICI: Jidhirli li l-ewwel laqgħa li kelli bħala segretarju jien kienet f’Mejju tal-2013, jiġifieri qed nitkellmu fil-bidla fl-Amministrazzjoni. 

IĊ-CHAIRPERSON: Għalfejn waqaft fl-2020? 

DR ARON MIFSUD BONNICI: Ma’ kull reshuffle tal-Kabinett, kienet, jew għadha, il-policy tal-Gvern li inti toffri r-riżenja tiegħek. Jiena dejjem offrejt ir-riżenja tiegħi minn dawn il-funzjonijiet, u spiss jiġri li ma tisma’ xejn dwar dik l-offerta ta’ riżenja u terġa’ tkompli sservi. Fl-2020 jien kelli kwestjonijiet ta’ saħħa fil-familja, u meta offrejt ir-riżenja mar-reshuffle li kienet seħħet bil-ħatra tal-Prim Ministru kurrenti, fil-ħajja personali tiegħi nbidlu ftit affarijiet  u allura kont indikajt li jista’ jkun ikun li jkun il-mument li ma nibqax daqshekk attiv professjonalment. Fil-fatt, professjonalment dawn l-avvenimenti kellhom impatt. 

IĊ-CHAIRPERSON: Jiġifieri qed ngħid sew li waqaft fuq insistenza tiegħek? 

DR ARON MIFSUD BONNICI: Insistenza...  Hija karatteriżżazzjoni, imma l-messaġġ li xtaqt nibgħat kien li, peress li Enemalta hija korporazzjoni ta’ ċerta entità u li kienet tinvolvi ftit xogħol mhux ħażin, ma kienx il-mument addattat għalija li nkompli f’dik il-funzjoni. 

IĊ-CHAIRPERSON: Bejn l-2013 u l-2020 meta inti kont qed tokkupa din il-kariga, ġieli offrejtha r-riżenja? 

DR ARON MIFSUD BONNICI: Iva, kull meta kien hemm... 

IĊ-CHAIRPERSON: Tiftakar kemm-il darba offrejtha r-riżenja? Ovvjament qed ngħidu b’din il-prassi li inti semmejt l-ewwel għax tkun saret reshuffle, jiġifieri mhux offrejt ir-riżenja... Qed nifhem sew li f’dawk l-istanzi biss? 

DR ARON MIFSUD BONNICI: Iva, meta kien hemm... 

IĊ-CHAIRPERSON: Jiġifieri kull meta saret reshuffle bejn l-2013 u l-2020. 

DR ARON MIFSUD BONNICI: Iva, jew reshuffle, jew ma’ elezzjoni, li naħseb tista’ tgħidilha reshuffle. Ma’ elezzjoni jew reshuffle kien ikun hemm din is-solita offerta. 

IĊ-CHAIRPERSON: ‘Il hinn mill-kariga tiegħek, jiġifieri mhux biss fuq il-kariga tiegħek bħala segretarju, kif sirt taf bil-proġett tal-power station il-ġdida? 

DR ARON MIFSUD BONNICI: Bħal kull min isegwi x’jiġri fil-pajjiż sirt naf li kien hemm proġett għaddej, sakemm eventwalment fil-funzjoni tiegħi ta’ segretarju dan l-proġett kien issemma fil-Bord. 

IĊ-CHAIRPERSON: U tiftakar f’liema laqgħa kien issemma? 

DR ARON MIFSUD BONNICI: Kien issemma f’laqgħa… 

IĊ-CHAIRPERSON: M’iniex qed nitolbok għan-numru tal-laqgħa, imma għall-perjodu ta’ żmien. 

DR ARON MIFSUD BONNICI: Kien issemma fil-laqgħa fejn saret preżentazzjoni lill-Bord tar-riżultat tal-evalwazzjoni li kienet qed issir. 

IĊ-CHAIRPERSON: Jiġifieri quddiem il-Bord telgħet biss fl-istanza wara li ħareġ it-tender, wara li daħlu l-konsiderazzjonijiet kollha, saru l-kumitati ta’ evalwazzjoni, u wara li kien hemm kjarifikazzjonijiet min-naħa tal-offerta. Imbagħad telgħet għad-deċiżjoni. Inti dik id-darba biss kont involut fir-rigward tas-suġġett tal-power station il-ġdida? 

DR ARON MIFSUD BONNICI: Mingħalija, l-ewwel laqgħa li kont preżenti għaliha jien fejn dan il-proġett inġieb quddiem il-Bord kienet proprju dik meta saret l-preżentazzjoni tal-evalwazzjoni. M’għandix amment li kont preżenti għal xi laqgħa fejn kien issemma dan il-proġett. 

IĊ-CHAIRPERSON: Jiġifieri qabel ħareġ it-tender ma ssemmiex fil-Bord tad-Diretturi? 

DR ARON MIFSUD BONNICI: Naħseb li dak iż-żmien li ħareġ it-tender jien ma kontx segretarju, għalkemm, jekk tgħidli d-data li ħareġ it-tender inkun nista’ ngħidlek jekk kontx segretarju jew le. 

IĊ-CHAIRPERSON: Mela ħa nagħmel riferenza għar-rapport tal-Awditur Ġenerali.  L-expression of interest and capabilities (EoIC) għas-supply and delivery of natural gas ħareġ fil-11 ta’ April 2013. Jiġifieri dik l-ewwel darba li ħarġet is-sejħa għall-offerti. 

DR ARON MIFSUD BONNICI: Biex nirrispondik ngħidlek li l-ewwel laqgħa tiegħi kienet f’Mejju. 

IĊ-CHAIRPERSON: Imbagħad, fl-10 ta’ Mejju 2013 kien hemm il-closing date sabiex jidħlu d-19-il sottomissjoni li inizjalment daħlu bħala offerti. F’din l-istanza, tal-10 ta’ Mejju, telgħet quddiem il-Bord? 

DR ARON MIFSUD BONNICI: M’għandix amment li dan il-proġett u dawn id-dati li qed telenka inti kienu xi milestones li kienu jinġiebu quddiem il-Bord tad-Diretturi għal xi diskussjoni b’mod formali. Ovvjament, ikolli nikkoreġi ruħi bil-minuti, għax ovvjament issa għadda ftit taż-żmien.  Jiġifieri jekk jirriżulta mill-minuti li xi darba kien issemma, dan ifisser li jkun ġie minuted u nkun għamilt il-minute jiena bħala segretarju tal-Bord. Però jekk tistaqsini su due piede jekk issemmiex, ngħidlek li le, ma niftakarx. 

IĊ-CHAIRPERSON:  Qabel l-inkarigu tiegħek, inti kont involut b’xi mod fir-rigward ta’ din il-kwestjoni tal-power station u  ElectroGas? 

DR ARON MIFSUD BONNICI: Le. 

IĊ-CHAIRPERSON: Ma kellek l-ebda inkarigu u l-ebda involviment? 

DR ARON MIFSUD BONNICI: Le. 

IĊ-CHAIRPERSON: Inti kont tkun preżenti waqt l-evaluation committees? 

DR ARON MIFSUD BONNICI: Le.

IĊ-CHAIRPERSON:  Ma kellek ebda involviment?

DR ARON MIFSUD BONNICI:  Le.

IĊ-CHAIRPERSON: Ir-rapporti tal-evaluation committees ġew quddiemek? 

DR ARON MIFSUD BONNICI: Le. 

IĊ-CHAIRPERSON: Lanqas ir-rapporti?  

DR ARON MIFSUD BONNICI: Jekk inġiebu quddiem il-Bord, m’għandix amment li qatt rajthom. Ċertament mhijiex xi ħaġa li niftakar li ġew quddiemi. 

IĊ-CHAIRPERSON: Fil-fatt ħalli nurik ħa nipprova nara... 

DR ARON MIFSUD BONNICI: Jekk ir-rapporti, pereżempju, f’dik il-laqgħa fejn ġew għall-attenzjoni tal-Bord ġew ippreżentati, jekk kien hemm xi ħaġa f’dan is-sens, jekk kienu preżenti għal-laqgħa, allura biex inkun preċiż ifisser li kienu ġew ippreżentati quddiemi, però jien żgur li qatt ma qrajthom. 

IĊ-CHAIRPERSON: Jien qed nagħmel riferenza għar-rapport li għamel kull evaluation committee fil-ħames stadji li kien hemm li fihom waslu għall-punti sabiex imbagħad setgħet tittieħed ir-rakkmandazzjoni. 

DR ARON MIFSUD BONNICI: Jien qatt ma rajthom. 

IĊ-CHAIRPERSON: Però ma ġewx quddiemek? 

DR ARON MIFSUD BONNICI: Meta tgħid “quddiemi” x’tifhem biha? 

IĊ-CHAIRPERSON: Ħa nurihomlok u għedli jekk tagħrafx li ġew quddiemek bħala segretarju tal-Bord. Ovvjament hemm numru ta’ dokumenti, hemm dokumenti fir-rigward tal-financial stage, hemm dokumenti fir-rigward… Dawk li għandek quddiemek huma r-rapporti li kull evaluation committee għamel u bihom kien hemm scores ta’ punti, fil-financial evaluation u f’diversi evalwazzjonijiet oħrajn. Dawk ir-rapporti li qiegħed tara ġieli ġew għandek? 

DR ARON MIFSUD BONNICI: Le, qatt ma rajthom. 

IĊ-CHAIRPERSON: Bħala Bord, għax inti kont tkun preżenti għal-laqgħat tal-Bord, kienu jissemmew updates ta’ x’qed jiġri fl-evaluation committees rigward ElectroGas? Kien jingħata briefing ta’ x’qed jiġri fl-evaluation committees matul dan il-proċess? 

DR ARON MIFSUD BONNICI: Jien m’għandix amment li kien qed jingħata. Ma niftakarx laqgħa partikolari fejn kienu qed jingħataw aġġornamenti. Naturalment, jekk kienet xi item fuq l-aġenda, din kienet tiġi minuted. Nerġa’ ngħidlek, I stand to be corrected...  Jien nassumi li intom għandkom aċċess għall-minuti tal-Bord... 

IĊ-CHAIRPERSON: Iva, għandna kopji tagħhom. 

DR ARON MIFSUD BONNICI: ...u jekk hemm xi laqgħa fejn ġiet minuted jew telgħet fuq l-aġenda, jew other matters....  Jekk saret diskussjoni, allura ġiet minuted, u f’dak il-każ nitlobkom ġentilment li turuni dawk il-minuti u nikkonferma jew meno. 

IĊ-CHAIRPERSON: Fil-kariga tiegħek, inti kont toħroġ l-aġenda tal-laqgħat? Tista’ tagħtina spjega ħalli nifhmu kif kienu jissejħu l-laqgħat tal-Bord tad-Diretturi. 

DR ARON MIFSUD BONNICI: L-aġenda kienet tiġi ssettjata mill-uffiċċju taċ-chairman, u naħseb din kienet prassi mhux biss… 

IĊ-CHAIRPERSON: Min kien iċ-chairman dak iż-żmien? 

DR ARON MIFSUD BONNICI: Għal liema żmien partikolari qed tgħid? 

IĊ-CHAIRPERSON: Fi żmien ta’ ElectroGas. Jekk nissuġġerilek Louis Giordimaina...? 

DR ARON MIFSUD BONNICI: Jiena servejt bħala segretarju taħt aktar minn chairman wieħed. Fil-bidu m’iniex ċert jekk kienx is-Sur Giordimaina, imma mbagħad kien hemm in-Nutar Mangion, kien hemm perjodu qasir fejn kien hemm acting chairman il-Perit Ellul Vincenti, u jidhirli li ġie segwit bl-Inġinier Azzopardi, imbagħad wara s-Sur Chircop. 

IĊ-CHAIRPERSON: Bħalissa li jinteressani huwa l-mument meta ttieħdet id-deċiżjoni. 

DR ARON MIFSUD BONNICI: Jekk qed tirriferi għal-laqgħa – din niftakarha – li rriferejt għaliha aktar qabel meta nġabet il-preżentazzjoni quddiem il-Bord, allura hemmhekk iċ-Chairman kien in-Nutar Mangion. 

IĊ-CHAIRPERSON: Jekk fhimtek sew, l-aġenda bid-data tal-laqgħa u bl-items ta’ fuq l-aġenda kienu joħorġu mill-uffiċċju taċ-chairman. 

DR ARON MIFSUD BONNICI Iva. Il-prassi dejjem kienet li l-aġenda ssir mill-uffiċċju taċ-chairman. Formalment huwa s-segretarju li jikkomunika meta jkunu se jsiru l-laqgħat, però bħala prassi l-aġenda kienet issir mill-uffiċċju taċ-chairman – ma nafx ngħidlek liema individwu jkun kitibha – u kienet tiġi kkomunikata direttament lill-membri tal-Bord mill-uffiċċju taċ-chairman.  Jiġifieri kienet tintbagħat komunikazzjoni, li jien kont niġi kkupjat fiha, fejn kienet tiġi kkomunikata din l-aġenda lill-membri tal-Bord u d-data meta se ssir il-laqgħa. 

ONOR. GRAHAM BENCINI: Dr Mifsud Bonnici, bħala company secretary, kemm kontu tagħtu notice lill-membri tal-Bord meta tgħajjtu laqgħa? 

DR ARON MIFSUD BONNICI: Mhux dejjem kien ikun l-istess. Fil-perjodu li servejt, li ma kienx perjodu qasir, ġieli kien hemm ġimgħat u ġieli kien hemm ġranet. 

ONOR. DAVID AGIUS: Inkun qed ngħid sew li din il-laqgħa partikolari li qed issemmi hija l-laqgħa li saret fit-12 ta’ Ottubru 2013? 

DR ARON MIFSUD BONNICI: Jekk għandek il-minuti nkun nista’ nikkonfermahielek bil-qalb kollha. 

ONOR. DAVID AGIUS:  Iva, se nurihomlok.

DR ARON MIFSUD BONNICI:  Iva, fil-fatt dawn il-Minuti qed juru li saret laqgħa fit-12 ta’ Ottubru 2013 fejn ġiet diskussa proprju l-finaliżżazzjoni tar-rapport ta’ evalwazzjoni. 

ONOR. DAVID AGIUS: Din il-laqgħa partikolari tiftakar meta ngħajtet, jew almenu meta ġejt infurmat inti? Ġimgħa qabel?  Jumejn qabel? 

DR ARON MIFSUD BONNICI: Le, jiddispjaċini, ma niftakarx. 

ONOR. DAVID AGIUS: Ma tiftakarx jekk forsi kenux sigħat qabel? 

DR ARON MIFSUD BONICI: Ma naħsibx li kienet tkun kwestjoni ta’ sigħat. 

ONOR. DAVID AGIUS: Tiftakar jekk il-ġurnata ta’ qabel saritx laqgħa Kastilja fl-10.15 a.m. dwar dan l-istess suġġett u kontu nfurmati li l-ġurnata ta’ qabel kien hemm din il-laqgħa dwar is-suġġett ta’ ElectroGas u l-proċess u min se jintgħażel? 

DR ARON MIFSUD BONNICI: Jien ma niftakarx li kienet saret ġurnata qabel. Jekk issemmiet f’dik il-laqgħa, jekk kienet ta’ rilevanza...  Kwalunkwe ħaġa ta’ rilevanza titniżżel fil-minuti. Jekk tista’ terġa’ turini l-minuti nara jekk inkunx għamilt minute tagħha, però m’għandix amment tal-laqgħa. 

ONOR. DAVID AGIUS: Mela le. Ara t-tielet paragrafu tal-minuti stess. 

IĊ-CHAIRPERSON: Onor. Agius, għall-benefiċċju tax-xhud, il-laqgħa li għamilt riferenza għaliha f’Kastilja, ix-xhud ma kienx preżenti.  Hux hekk? 

ONOR. DAVID AGIUS: Se nistaqsih. 
DR ARON MIFSUD BONNICI: It-tielet paragrafu? 

ONOR. DAVID AGIUS: Hekk jidhirli. 

DR ARON MIFSUD BONNICI: Jekk tippermettili naqrah, it-tielet paragrafu jgħid hekk: 

“The CEO stated that the Evaluation Committee finalised the processing of bids and that on the 11th October 2013 the said Evaluation Committee, chaired by David Galea, gave a presentation to the Programme Review Board which included the Evaluation Committee’s recommendation of who should be the preferred and reserved bidders”. 

ONOR. DAVID AGIUS: Għal dik qed nirriferi jien. 

DR ARON MIFSUD BONNICI: Mhux qed jingħad fejn saret il-laqgħa. 

ONOR. DAVID AGIUS: Saret f’Kastilja fl-10.15 a.m. u nista’ nurik il-minuti. 

DR ARON MIFSUD BONNICI: M’iniex familjari ma’ dik il-laqgħa. 

ONOR. DAVID AGIUS: Jiġifieri f’dik il-laqgħa ma ngħatajtux din l-informazzjoni? 

DR ARON MIFSUD BONNICI F’dik il-laqgħa ntqal dak li ġie minuted minni. Ma niżżiltx minuta li tgħid li saret laqgħa f’Kastilja eċċ.; għamilt minuta li tgħid li saret preżentazzjoni. 

ONOR. DAVID AGIUS: Qed nifhmu li f’dik il-laqgħa ġie deċiż min se jirbaħ it-tender. 

DR ARON MIFSUD BONNICI: Għal liema laqgħa qed tirriferi? 

ONOR. DAVID AGIUS: Għal-laqgħa li għandek minuted fil-minuti li għamilt inti. 

DR ARON MIFSUD BONNICI: F’din il-laqgħa li jien attendejt għaliha… 

ONOR. DAVID AGIUS: Inti attendejt laqgħa fit-12 ta’ Ottubru 2013 fejn intqal li l-ġurnata qabel saret,  u qiegħda minuted, laqgħa...

DR ARON MIFSUD BONNICI: Iva, nikkonferma dak li hawn miktub hawnhekk, u ċjoè li s-CEO qal li l-kumitat ta’ evalwazzjoni kien iffinaliżża l-ipproċessar tal-offerti u li fil-11 ta’ Ottubru l-kumitat ta’ evalwazzjoni, ippresedut minn David Galea, ta preżentazzjoni lill-programme review board b’rakkmandazzjoni.  Dan nikkonfermah. 

ONOR. DAVID AGIUS: Għal dik il-laqgħa tal-11 ta’ Ottubru inti ma kontx preżenti.  Hux hekk? 

DR ARON MIFSUD BONNICI: Le, ma jidhirlix. Jiena la kont fuq l-evaluation committee u lanqas fil-programme review board. 

ONOR. DAVID AGIUS: U allura la ma kontx preżenti għal-laqgħa tal-11 ta’ Ottubru, fil-laqgħa tat-12 ta’ Ottubru ngħatajt dettalji ta’ x’sar fil-laqgħa tal-11 ta’ Ottubru? Ovvjament mhux inti, imma l-Bord li kien qed jiltaqa’. 

DR ARON MIFSUD BONNICI: Ħa nkunu ċari, lili ħadd m’għandu xi obbligu li jagħtini... 

ONOR. DAVID AGIUS: Le, mhux għalik qed ngħid, imma għall-membri tal-Bord li kienu preżenti għal dik il-laqgħa. Waqt il-laqgħa ngħatat spjegazzjoni ta’ x’ġara? 

DR ARON MIFSUD BONNICI: Jien naħseb li l-ispjegazzjoni li ngħatat, tajtha jien in suċċint f’dawn il-minuti. Jekk intqalet xi ħaġa oħra...  Normalment meta tagħmel minuti, f’żewġ sentenzi tiġbed is-sens ta’ dak li jkun intqal.  Is-sens tal-konverżazzjoni, jiġifieri x’qal is-CEO, kien proprju dak. 

ONOR. DAVID AGIUS: Jiġifieri, hawnhekk is-CEO qed jgħid li l-kumitat ta’ evalwazzjoni  “finalised the processing of bids and that on the 11 October”, jiġifieri ġurnata qabel, “the said Evaluation Committee, chaired by David Galea, gave a presentation to the Programme Review Board which included the Evaluation Committee’s recommendation of who should be the preferred and reserved bidders”. Allura jekk id-deċiżjoni ingħalqet fil-11 ta’ Ottubru, u intom ingħajjatu għal-laqgħa fit-12 ta’ Ottubru, ma tiftakarx meta ġejt mgħajjat għal din il-laqgħa, jew meta għajjatha inti? 

DR ARON MIFSUD BONNICI: Jien ma niftakarx, però tkun ta’ għajnuna, u naħseb li jkollok ir-risposta, jekk titlob lill-Korporazzjoni Enemalta  jagħtuk l-aġenda. Illum ma nistax ngħidlek meta ssejjaħt għal dik il-laqgħa, però konvint li kopja tal-aġenda teżisti. 

IĊ-CHAIRPERSON: Aħna tlabna għall-kopja tal-aġenda u qed nistaqsuk hekk...  Anzi qabel se nistaqsik jekk inti kontx tivverifika qabel tinħareġ l-aġenda għall-membri. Kont taraha inti?  Kont tiktibha inti? Min kien jiktibha l-aġenda? 

DR ARON MIFSUD BONNICI: Kienet toħroġ direttament mill-uffiċċju taċ-chairman. 

IĊ-CHAIRPERSON: Però kienet tgħaddi għandek, tapprovaha u tintbagħat? 

DR ARON MIFSUD BONNICI: Le. 

IĊ-CHAIRPERSON: Jiġifieri inti qatt ma kont taraha? 

DR ARON MIFSUD BONNICI: Le. 

IĊ-CHAIRPERSON: Kont tirċeviha mal-bqija tal-membri? 

DR ARON MIFSUD BONNICI: Kont nirċeviha mal-bqija tal-membri. 

IĊ-CHAIRPERSON: U kont tagħti kas id-dati li fihom qed jissejħu li jsiru l-aġendi? 

DR ARON MIFSUD BONNICI: Le, fis-sens li ġieli kien ikun hemm telefonati, pereżempju, biex jistaqsuni jekk nistax nattendi, jew nimmaġina xi diretturi...  M’iniex qed ngħid għal Enemalta partikolari, imma normalment meta tkun se ssir laqgħa ġieli jkun hemm telefonata ta’ korteżija fejn jistaqsuk tistax tattendi. 

ONOR. DAVID AGIUS: Dr Mifsud Bonnici, qed nistaqsik hekk għax inti fil-minuti niżżilt x’qal iċ-chairman.  Fil-fatt fl-ewwel linja hemm hekk: 

“The Chairman stated that this extraordinary meeting”. 

Jiġifieri din mid-dehra kienet xi ħaġa li saret out of the norm. Ma rajt xejn differenti li se jingħajjat extraordinary meeting, mhux normali, għal deċiżjoni daqshekk importanti li wasslet biex tnejn min-nies li huma diretturi ta’ Enemalta ma jkunux preżenti? 

DR ARON MIFSUD BONNICI: Biex niċċaralek, il-kelma “extraordinary” kif nifhimha jien kienet fis-sens li normalment ikun hemm laqgħat li jkunu fuq perjodu ta’ żmien, jiġifieri tkun taf li bejn wieħed u ieħor kull xahar jew xahrejn se jiltaqa’ l-Bord, però normalment, meta jkun hemm xi ħaġa li ma tkunx se tistenna l-laqgħa tal-bord li jmiss, ġieli tiddaħħal laqgħa oħra. F’dak is-sens tingħad il-kelma “extraordinary”.  

ONOR. DAVID AGIUS: Imma l-fatt li, pereżempju, deputy chairman u director, ma kenux preżenti għal deċiżjoni bħal din  tkellimtuha waqt il-laqgħa? 

DR ARON MIFSUD BONNICI: Jekk xi ħadd qajjimha kienet tkun innotata hemmhekk, jiġifieri jien għandi nassumi li ma ntqalx diskors f’dak is-sens. 

ONOR. DAVID AGIUS: U ma kien hemm l-ebda raġuni għalfejn dawn iż-żewġ min-nies ġew skużati milli jattendu laqgħa fejn kienet se tittieħed deċiżjoni bħal din? Ma ngħatat ebda raġuni waqt il-laqgħa? Tinsiex li minn seba’ min-nies, tnejn m’attendewx, persuna oħra  vvutat kontra – u ma tniżżilx fil-minuti għalfejn, forsi tgħidilna għalfejn ma tniżżilx – u fadal erbgħa minn sebgħa. Barra minn hekk iċ-chairman qal li jista’ jkun li kellu xi kunflitt. Ma tħossx li meta kienet se tittieħed deċiżjoni bħal din kellna nkunu nafu mill-minuti għalfejn m’attendewx dawn il-persuni? 

DR ARON MIFSUD BONNICI: Għalfejn membru ma jattendix laqgħa tal-Bord, ma jiġix, u qatt ma ġie minuted. 

ONOR. DAVID AGIUS: Imma ngħatat raġuni waqt il-laqgħa? 

DR ARON MIFSUD BONNICI: Le, għax kieku xi ħadd ġie qal li t-“tali” persuna m’attendietx għal “din” ir-raġuni partikolari, naħseb li kienet tiġi minuted. Però rrid ngħid li ma naħsibx li kienet l-unika laqgħa fejn membri tal-bord m’attendewx. Ma rridx nesprimi opinjoni, imma għall-kumment tiegħek li dik hija laqgħa importanti, irrid ngħid li iva, kienet laqgħa importanti... 

ONOR. DAVID AGIUS: Bħal kull laqgħa oħra, imma din kienet importantissima. 

DR ARON MIFSUD BONNICI: Bħal kull laqgħa oħra. Jien nippretendi – għalkemm jien ma jien xejn, biex inkunu ċari – li meta persuna ma tattendix, ikollha r-raġunijiet. 

ONOR. DAVID AGIUS: Fil-minuti ktibt li “Lara Boffa voted against”. Ma ngħatawx raġunijiet għalfejn she voted against? 

DR ARON MIFSUD BONNICI: Le, ma ddikjaratx għalfejn. 

ONOR. DAVID AGIUS: Ma ddikjaratx waqt il-laqgħa? 

DR ARON MIFSUD BONNICI: Le. 

ONOR. GLENN BEDINGFIELD: Ma ddikjaratx il-vot, jew ma ddikjaratx l-opinjoni tagħha? Għax hemm differenza. 

DR ARON MIFSUD BONNICI: Ma ddikjaratx għalfejn. Ittieħdet votazzjoni… 

ONOR. DAVID AGIUS: Jiena staqsejt għalfejn ma tniżżlitx ir-raġuni għalfejn ivvutat kontra. 

DR ARON MIFSUD BONNICI: Ma ngħatatx ir-raġuni għalfejn ivvutat kontra. Kienet votazzjoni fejn ma kenitx kwestjoni li jingħadd il-vot u ma kienx hemm li għandha tingħata raġuni għalfejn persuna vvutat favur jew kontra. 

ONOR. DAVID AGIUS: Imma waqt il-laqgħa tkellmet u qalet għalfejn qed tivvota kontra.  Hux hekk? 

DR ARON MIFSUD BONNICI: Le, ma qalitx. 

IĊ-CHAIRPERSON: Onor. Agius, ħa nerġa’ niġi hawn, peró qed naqbżu pass u nixtieq li qabel nikkjarifika xi ħaġa. 

Dr Mifsud Bonnici, l-ewwel staqsejtek jekk inti, bħala board secretary, kontx toħroġ l-aġenda, u inti għedtli li l-aġenda kienet toħroġ kompletament mill-uffiċċju taċ-chairman. Naqblu? 

DR ARON MIFSUD BONNICI: Naqblu. 

IĊ-CHAIRPERSON: Inti ma kontx tkun edott tad-draft tal-aġenda u kienet taqbad u tintbagħat u inti kont tirċeviha mal-bqija tad-diretturi fuq il-Bord. Naqblu? 
DR ARON MIFSUD BONNICI: Naqblu. 

IĊ-CHAIRPERSON: Staqsejtek jekk kontx tagħti kas id-data li fiha toħroġ, mhux meta se ssir il-laqgħa imma meta tinħareġ, u inti għedtli li ma kontx tiċċekkjaha. Naqblu? 

DR ARON MIFSUD BONNICI: Tista’, jekk jogħġbok, tirrepeti l-mistoqsija għax ma fhimtekx? 

IĊ-CHAIRPERSON: Meta kienet tintbagħat l-aġenda kien ikun hemm id-data għal meta se tissejjaħ il-laqgħa u d-data meta tinħareġ l-aġenda. Naqblu? 

DR ARON MIFSUD BONNICI: Id-data meta tinħareġ...  Din kienet tiġi kkomunikata permezz ta’ email, jiġifieri għall-argument jista’ jkun li llum, it-8 ta’ Marzu, nirċievi email bl-aġenda għal-laqgħa li se ssir, pereżempju, fis-16 ta’ Marzu. 

IĊ-CHAIRPERSON: Jien qed nirriferi għall-aġenda li ħarġet sabiex issir laqgħa fit-12 ta’ Ottubru.  Se nurik kopja tagħha u nistaqsik jekk tistax tispjegali l-inkonsistenza li hemm fid-data ta’ meta nħarġet l-aġenda għal meta ġiet appuntata d-data. Tikkonferma li dik l-aġenda hija għal-laqgħa tat-12 ta’ Ottubru 2013? 

DR ARON MIFSUD BONNICI: Dan id-dokument jgħid: 

“The meeting of the Board of Directors of the Corporation has been convened for Saturday 12th October 2013 11.00 a.m. at the Administration Building Church Wharf”. 

IĊ-CHAIRPERSON: Tista’ taqra d-data ta’ fuq meta nħarġet l-aġenda? 

DR ARON MIFSUD BONNICI: Id-data hija Tuesday 28th January 2014. 

IĊ-CHAIRPERSON: Naħseb taf bħali li ma tagħmilx sens li d-data li hemm hija... 

ONOR. DAVID AGIUS: U lanqas jagħmel sens li l-minuti huma Tuesday 12th October.  Hux hekk? 

DR ARON MIFSUD BONNICI: Fl-aġenda qed jingħad Saturday 12th October. 

ONOR. DAVID AGIUS: U fil-minuti hawn Tuesday 12th October 2013. 

DR ARON MIFSUD BONNICI: Ma nafx meta kienet il-ġurnata, imma dik hija xi ħaġa li nistgħu niċċekkjawha. 

IĊ-CHAIRPERSON: Min kien responsabbli għal dawn l-affarijiet, u ċjoè li jiċċekkja d-dati  tal-aġendi? 

DR ARON MIFSUD BONNICI: Ħa nkunu ċari, inti wrejtni dokument li din mhijiex l-ewwel darba li qed narah. 

IĊ-CHAIRPERSON: Jiġifieri ġieli rajtu qabel? 

DR ARON MIFSUD BONNICI: Le, rajtu riċentement, u l-kuntest li rajtu riċentement... 

IĊ-CHAIRPERSON: Riċenti meta? 

DR ARON MIFSUD BONNICI: Se nispjegalek.  Il-kuntest li rajtu riċentement huwa għax ġejt mitlub minn Enemalta għax apparentement dan il-Kumitat għamel xi domandi, Enemalta kkuntattjawni… 

IĊ-CHAIRPERSON: Min ikkuntattjak minn Enemalta? 

DR ARON MIFSUD BONNICI: Ma nafx jekk kenitx is-segretarja jew il-personal assistant fl-uffiċċju, li nimmaġina li hija nkarigata mill-agenda u mill-Bord, u rrilevatli li dan il-Kumitat staqsa għal kjarifika dwar din l-aġenda. Ir-risposta tiegħi kienet li kjarament kien sar xi forma ta’ żball u li għandhom jivverifikaw meta ħarġet dik l-aġenda u li dan nassumi li jista’ jsir billi wieħed jintraċċa l-email li kien kontenut bħala attachment fih dak id-dokument. 

IĊ-CHAIRPERSON: Imma ftit ilu inti għedtli li ma kontx responsabbli li toħroġ l-aġenda, u mhux inti kont tiktibha.  Allura kif assumsejt ir-responsabilità li tirrispondi lil min ikkuntattjak minn Enemalta li tagħti kjarifika inti għalfejn sar l-iżball, jekk mhux inti għamiltu l-iżball? 

DR ARON MIFSUD BONNICI: Naturalment, bħala korteżija, la staqsewni jekk nafx xi ħaġa dwarha ħassejtni fid-dmir li nippuntahom fid-direzzjoni biex ikunu jistgħu jivverifikaw id-data korretta. 

IĊ-CHAIRPERSON: U ppuntajthom fid-direzzjoni, bħalma għamilt lilna, fir-rigward tal-uffiċċju taċ-chairperson? 

DR ARON MIFSUD BONNICI: Fir-rigward ta’ min? 

IĊ-CHAIRPERSON: Lilna għedtilna li l-uffiċċju taċ-chairman kien jagħmilha l-aġenda. Lil Enemalta għedtilhom l-istess? 

DR ARON MIFSUD BONNICI: Ma nafx x’kien id-diskors eżatt, imma bażikament għedtilhom li għandhom jiċċekkjaw għax dik id-data ċertament li ma kenitx data korretta,  fis-sens li ma jistax ikun li Enemalta avvżat għal-laqgħa tat-12 ta’ Ottubru xhur wara li dik il-laqgħa kienet diġà saret. 

ONOR. GRAHAM BENCINI: Anke n-notifiki għal-laqgħat kienu joħorġu mill-uffiċċju taċ-chairman? 

DR ARON MIFSUD BONNICI: Iva. 

ONOR. GRAHAM BENCINI: Bħalma taf, dover statutorju ta’ company secretary huwa li jgħajjat il-laqgħat hu, jew hi. Allura x’kienet ir-raġuni li l-laqgħat ma kontx tgħajjathom int bħala company secretary imma kien jgħajjathom l-uffiċċju taċ-chairman? 

DR ARON MIFSUD BONNICI: Essenzjalment, l-uffiċċju taċ-chairman kien qed jaqdi l-funzjoni amministrattiva u jkun ta’ sapport amministrattiv lill-funzjoni tiegħi bħala segretarju.  Jiġifieri għal dak li jirrigwardja komunikazzjoni, korrispondenza, kopji, u ċirkolazzjoni ta’ dokumenti...  Jiena kont qed naqdi l-funzjoni statutorja ta’ segretarju, però l-amministrazzjoni ta’ dik il-funzjoni  kienet qed tiġi sostnuta bl-istaff tal-uffiċċju taċ-chairman. Jekk tinnota, dik kienet proprju r-raġuni għalfejn l-aġenda kienet toħroġ minn dawn il-persuni, però b’ismi, għalkemm id-dokument mhux iffirmat. 

ONOR. GRAHAM BENCINI: Kont tħossok komdu li xi ħadd joħroġ l-aġenda f’ismek u ma tarahiex qabel? 

DR ARON MIFSUD BONNICI: Hija funzjoni amministrattiva, jiġifieri bħalma jiena nista’ nħossni komdu…

ONOR. GRAHAM BENCINI: Hija funzjoni statutorja mhux amministrattiva. 

DR ARON MIFSUD BONNICI: Meta jkollok staff f’uffiċċju li jagħtik assistenza...  Jien ovvjament kelli l-assistenza mill-korporazzjoni. Dawn kienu nies tal-affari tagħhom, jiġifieri ma kellix għalfejn niddubita. Iva, ħassejtni komdu bl-istess mod bħalma nħossni komdu  meta jkolli kollega fl-uffiċċju li jidher għal klijent tiegħi minfloki. Kelli assistenza. 

IĊ-CHAIRPERSON: Dr Mifsud Bonnici, ix-xogħol ta’ dan il-Kumitat huwa li jiskrutinizza, u malli ġiet din l-aġenda quddiemna, l-ewwel ħaġa li staqsejna kien kif jista’ jkun li l-aġenda ħarġet f’Jannar għal laqgħa li saret f’Ottubru. 

DR ARON MIFSUD BONNICI: U qed nikkonfermalek li ma jistax ikun. 

IĊ-CHAIRPERSON: Inti, li kont Board Secretary, meta ftaħt dik l-aġenda ma ndunajtx b’dan l-iżball? 

DR ARON MIFSUD BONNICI: Però jimporta, għax jien qed naraha l-ewwel darba... 

IĊ-CHAIRPEROSN: Qed nistaqsik biex tikkjarifika. 

DR ARON MIFSUD BONNICI: Jien qed nieħdu bħala fatt li dak id-dokument kien id-dokument li kien ġie ċċirkolat. Jien li ssuġġerejt lil Enemalta huwa biex jiċċekkjaw jekk effettivament dak id-dokument, li jidher li fih żball, kienx dak id-dokument li kien ġie ċċirkolat lill-membri. 

IĊ-CHAIRPERSON: Inti għandek id-dokument li ġie ċċirkolat? 

DR ARON MIFSUD BONNICI: Le. 

IĊ-CHAIRPERSON: Min għandu pussess ta’ dak id-dokument li ġie ċċirkolat? 

DR ARON MIFSUD BONNICI: Nimmaġina li Enemalta. 

IĊ-CHAIRPERSON: U Enemalta staqsew lilek għalih. 

DR ARON MIFSUD BONNICI: Enemalta staqsewni jekk nafx xi ħaġa dwar din is-sitwazzjoni għax kellhom dik id-domanda. 

IĊ-CHAIRPERSON: Dan huwa d-dokument li aħna rċevejna mingħand Enemalta.  Int qed tgħid li dan mhuwiex l-istess wieħed? 

DR ARON MIFSUD BONNICI: Jien qed ngħid li dak id-dokument, kif ippreżentat, ċertament li fih żball. Issa jekk dak kienx id-dokument li effettivament intbagħat lill-membri tal-Bord jien ma nistax ngħid illum. 

IĊ-CHAIRPERSON: Imma dak iż-żmien kont indunajt bl-iżball? 

DR ARON MIFSUD BONNICI: Le. 

IĊ-CHAIRPERSON:  Kont iċċekkjajt jekk hemmx żball? 

DR ARON MIFSUD BONNICI: Tiċċekkja jekk ikollok l-aġenda quddiemek. 

IĊ-CHAIRPERSON: U min kien jirċeviha l-aġenda? 

DR ARON MIFSUD BONNICI: Il-membri tal-Bord u jiena. 

IĊ-CHAIRPERSON: Is-seba’ membri tal-Bord u inti.  Jiġifieri minn dawn it-tmien min-nies ħadd ma nduna b’dan l-iżball? 

DR ARON MIFSUD BONNICI: Ħadd ma nduna b’dak l-iżball jekk dak kien dokument li ġie kkomunikat lilhom. 

ONOR. DAVID AGIUS: U lanqas indunaw bid-data ħażina fuq il-minuti. 

DR ARON MIFSUD BONNICI: Id-data hija tajba, 12 October. 

ONOR. DAVID AGIUS: Ħażina, għax 12 October kien Tuesday. 

DR ARON MIFSUD BONNICI: Il-ġurnata jista’ jkun li hija mniżżla ħażin.  Jekk qed tgħidli li kien is-Sibt u mhux it-Tlieta... 

ONOR. DAVID AGIUS: Qed nitkellmu fuq waħda mill-aktar deċiżjonijiet importanti li ħa l-Bord. 
DR ARON MIFSUD BONNICI: Hekk hu. 

IĊ-CHAIRPERSON: Faċli niċċekkjaw. 

ONOR. DAVID AGIUS: Iva, is-Sibt kien. 

IĊ-CHAIRPERSON: Mela ħa nerġa’ nieħdok għal dakinhar li inti għedtilna... 

DR ARON MIFSUD BONNICI: L-Onor. Agius mhux qed jissuġġerixxi li ma kienx fit-12 ta’ Ottubru, imma qed jgħid li t-12 ta’ Ottubru kien is-Sibt u mhux it-Tlieta. 

IĊ-CHAIRPERSON: Hekk hu. 

ONOR. DAVID AGIUS: Għax meta għandek minuti ta’ laqgħa daqstant importanti, iffirmati kemm minnek kif ukoll minn Dr Charles Mangion, nippretendi li jkun dokument… 

IĊ-CHAIRPERSON: Fil-fatt, Onor. Agius, kont se nasal għaliha. Dr Mifsud Bonnici, mela s’issa stabbilixxejna li l-aġenda ma kontx responsabbli għad-drafting tagħha u lanqas kont tirċeviha qabel...

DR ARON MIFSUD BONNICI: Jiena responsabbli mill-aġenda għax is-segretarju huwa responsabbli mill-aġenda. 

IĊ-CHAIRPERSON: Huwa obbligu, imma fil-prattika ma sarx hekk. 

DR ARON MIFSUD BONNICI: Fil-prattika kelli l-assistenza amministrattiva ta’ Enemalta li kienu fiżikament jikkomunikaw permezz ta’ email...

IĊ-CHAIRPERSON: B’assistenza jien nifhem li jekk se ngħid lil xi ħadd jagħmilli xi ħaġa, se nivverifikaha, imbagħad tintbagħat, għax f’ismi qed tintbagħat. Imma ma ġarax hekk. Li ġara kien li kien hemm xi ħadd li għamel xogħlok u bagħatha wkoll, mingħajr ma rajtha inti. Naqblu?

DR ARON MIFSUD BONNICI: Iva.

ONOR. GRAHAM BENCINI: Apparti l-fatt li kellek assistenza amministrattiva, il-funzjoni tiegħek personali, bħala company secretary kienet limitata – jekk qed nifhem sewwa – li tieħu minuti waqt il-laqgħat tal-Bord?

DR ARON MIFSUD BONNICI: Le, mhux biss. Il-funzjoni tas-segretarju tmur ‘il hinn minn hekk. 

ONOR. GRAHAM BENCINI: Naf x’inhi l-funzjoni ta’ segretarju. Jien qed nistaqsi x’funzjoni kellek inti.

DR ARON MIFSUD BONNICI:  Tmur anke sa filings ma’ entitajiet, bħal Malta Business Registry (MBR), eċċ. Dak iż-żmien kienet korporazzjoni, ma kenitx a limited liability company, jiġifieri ma nafx kemm kienet taqa’ taħt l-MBR. I stand to be corrected, imma.. 

ONOR. GRAHAM BENCINI: Nimmaġina li iva. Allura la kellek assistenza amministrattiva, nimmaġina li l-filings kienu jagħmluhom l-assistenti amministrattivi. Jiġifieri l-funzjoni tiegħek kienet limitata biex tieħu l-minuti waqt il-laqgħat tal-Bord?

DR ARON MIFSUD BONNICI: Le, se nikkorreġik fuq din. Il-filings, bħal form Ks u l-formoli statutorji li jidħlu, kienu jkunu abbozzati, jew iffirmati, minni biex naqdi l-funzjoni statutorja. Issa jekk tgħidli jekk dik il-karta kenitx tittieħed minn xi ħadd l-uffiċċju biex tiġi rreġistrata, allura ngħidlek li iva.

ONOR. GRAHAM BENCINI: U lanqas nippretendi li teħodhom int.

IĊ-CHAIRPERSON: Din il-biċċa xogħol li l-aġenda tiġi drafted minn ħaddieħor u tintbagħat minn ħaddieħor damet għaddejja għall-perjodu kollu? Mill-2013 sal-2020? Mill-bidu tal-inkarigu sal-aħħar tal-inkarigu?

DR ARON MIFSUD BONNICI: Iva.

IĊ-CHAIRPERSON: Għar-rigward tal-kumpilazzjoni tal-minuti, inti kont tiktibhom?

DR ARON MIFSUD BONNICI: Iva, l-minuti jien kont niktibhom.

IĊ-CHAIRPERSON: Jiġifieri dak li semma l-Onor. Agius, fejn hemm żball fid-data tal-minuti, inti kont ktibtha?

DR ARON MIFSUD BONNICI: Nerġa’ nenfasiżża li m’hemmx żball fid-data. Qed jingħad li t-12 ta’ Ottubru kien is-Sibt. Jien qatt ma ndunajt biha, u nirringrazzjak talli ssollevajtha.
IĊ-CHAIRPERSON: Jekk il-ġurnata kenitx it-Tlieta jew is-Sibt hija parti mid-data.

DR ARON MIFSUD BONNICI: Le, id-data hija l-ġurnata.  It-12th October kienet tajba. 

IĊ-CHAIRPERSON: Nieħdok lura għal dakinhar li ttieħdet id-deċiżjoni, jiġifieri t-12 ta’ Ottubru meta ltaqa’ l-Bord. Dakinhar fil-minuti hemm li saret preżentazzjoni. Inti tiftakarha din il-preżentazzjoni?

DR ARON MIFSUD BONNICI: Niftakar li saret.

IĊ-CHAIRPERSON: Taf min taha l-preżentazzjoni?

DR ARON MIFSUD BONNICI: Kien is-CEO, jidhirli bl-assistenza ta’ David Galea.

IĊ-CHAIRPERSON: Jiġifieri David Galea kien preżenti dakinhar u għamlu l-preżentazzjoni t-tnejn flimkien?

DR ARON MIFSUD BONNICI: Iva.

IĊ-CHAIRPERSON: Tiftakar minn tkellem minnhom?

DR ARON MIFSUD BONNICI: Mill-memorja t-tnejn kienu tkellmu. Jekk tistaqsini min kien mexxa l-preżentazzjoni ngħidlek li jidhirli li kien is-CEO.

IĊ-CHAIRPERSON: Nieħdok lura għall-mument fejn erġajna morna għall-ħruġ tal-aġenda. Meta ġiet sabiex issir il-preżentazzjoni saru domandi min-naħa tal-membri tal-Bord? Fil-minuti ma jitniżżlux domandi.  M’hijiex il-prassi.

DR ARON MIFSUD BONNICI: Mhijiex il-prassi, u lanqas qed ngħid għal din l-entità partikolari, però mill-esperjenza tiegħi ta’ ħafna snin inservi bħala segretarju, jista’ jkollok xi ħadd li jgħid li jixtieq li xi ħaġa tiġi minuted u allura f’dak il-każ tiġi minuted. 

IĊ-CHAIRPERSON: U ma kien hemm ħadd li talab li domanda partikolari tiġi minuted.

DR ARON MIFSUD BONNICI: Le.

IĊ-CHAIRPERSON: Imma saru domandi?

DR ARON MIFSUD BONNICI: Kienet preżentazzjoni li ħadet ħafna ħin, jiġifieri naħseb iktar pjuttost kien hemm min staqsa għal xi kjarifika ‘l hemm u ‘l hawn, milli għamel domandi speċifiċi. Jekk trid tista’ tgħidilhom domandi. 

IĊ-CHAIRPERSON: Saru domandi dwar kif ħadmu l-evaluation committees, jew min kienu n-nies fl-evaluation committees?

DR ARON MIFSUD BONNICI: Ma niftakarx.

IĊ-CHAIRPERSON: Ma tiftakarx jekk kienx hemm domandi dwar jekk sarx due diligence fuq dawk li tefgħu l-offerti?

DR ARON MIFSUD BONNICI: Le, ma niftakarx.

IĊ-CHAIRPERSON: Tiftakar jekk kienx hemm min staqsa dwar l-istabilità finanzjarja ta’ min tefa’ l-offerta?

DR ARON MIFSUD BONNICI: Ma niftakarx.

IĊ-CHAIRPERSON: Tiftakar jekk sarux domandi bħal, pereżempju, min huma l-ultimate beneficial owners (UBOs) tal-kumpaniji li tefgħu l-offerti? Ma kienx hemm dawn it-tip ta’ domandi?

DR ARON MIFSUD BONNICI: Li niftakar hu li din il-preżentazzjoni kienet teknika ħafna. 

IĊ-CHAIRPERSON: Jiġifieri d-domandi saru b’mod tekniku?

DR ARON MIFSUD BONNICI: Kienet teknika, jiġifieri... Peress li jien ma kontx espost għall-proġett, lanqas kienet fil-kompetenza tiegħi li nsegwi fid-dettall. Jiġifieri jekk qed nitkellmu dwar id-domandi li għadek kif għamilti, jien ma kontx engaged – ma rridx nuża l-kelma żbaljata – għar-rigward tat-teknikalità ta’ dik il-preżentazzjoni. 

IĊ-CHAIRPERSON: Ħadd ma staqsa dwar min huma l-uċuh wara dawn il-kumpaniji li tefgħu s-sottomissjoni tagħhom għall-power station?

DR ARON MIFSUD BONNICI: Ma niftakarx. Jekk xi ħadd staqsa f’dak il-mod u ntqies li kien importanti, kieku qiegħda fil-minuti.

IĊ-CHAIRPERSON: Osservajt kienx hemm risposta għal kull domanda?

DR ARON MIFSUD BONNICI: Qed nitkellmu fuq għaxar snin ilu. Li niftakar hu li kien hemm preżentazzjoni li ħadet numru ta’ sigħat, u minn dak li rajt issa mill-minuti, kienet l-unika kwestjoni li ssemmiet dakinhar. Kienet laqgħa ta’ diversi sigħat u ma kenitx one sided, jiġifieri milli niftakar jien kien hemm engagement at some point...

IĊ-CHAIRPERSON: Inti ma tkellimtx f’din il-laqgħa.  Hux hekk?

DR ARON MIFSUD BONNICI: Le.

ONOR. DAVID AGIUS: Tiftakar jekk kenitx din il-preżentazzjoni, li qiegħed nurik, li ġiet quddiemkom?

DR ARON MIFSUD BONNICI: Ma nistax nikkonferma li kienet din, però ngħatat formalment fil-laqgħa, u għandi nassumi li l-preżentazzjoni qiegħda fl-atti tal-bord tal-minuti...

IĊ-CHAIRPERSON: Għalfejn ma tistax tikkonferma li dik hi?

DR ARON MIFSUD BONNICI: Jien kont preżenti hemmhekk u kont qed nara l-andament tal-laqgħa, però ma nistax ngħid li dik hija l-preżentazzjoni.

IĊ-CHAIRPERSON: Għalfejn le?

DR ARON MIFSUD BONNICI: Għax ma niftakarx.

ONOR. DAVID AGIUS: Tiftakar jekk f’ħinijiet minnhom inqtalx dan il-kliem li se nikkwotalek?  Se nikkwota minn din il-preżentazzjoni: 

“Preferred Bidder: Enemalta Corporation is pleased to announce that the ElectroGas Malta Consortium has been declared as the Preferred Bidder.”

Tiftakarha din id-dikjarazzjoni tal-preferred bidder li ngħatajtu waqt il-board meeting?

DR ARON MIFSUD BONNICI: Li kien hemm konklużjoni tal-evalwazzjoni...  Il-preżentazzjoni kienet qiegħda tagħmel ir-riassunt tal-proċess ta’ evalwazzjoni, u allura kienet proprju f’dak is-sens, ċjoè li wasal għall-konklużjoni biex jintagħżel xi ħadd.

ONOR. DAVID AGIUS: Imma l-Bord ta’ Enemalta ried jiddeċiedi. Allura kif il-preżentazzjoni li ngħatajtu ta’ xi ntqal f’Kastilja kienet li finalment Enemalta Corporation hija...?

DR ARON MIFSUD BONNICI: Qed tistaqsini kif, imma fuq dokument...

ONOR. DAVID AGIUS: Aħna ngħatajna certified true copy minn Enemalta ta’ dawn id-dokumenti, jiġifieri m’iniex qed ngħidlek xi ntqal minn xi ħadd.

DR ARON MIFSUD BONNICI: Allura m’għandix għalfejn niddubita għad-domanda li għamiltli qabel, li kienet jekk dik kenitx il-preżentazzjoni li saret quddiem il-bord. Imma jekk se tistaqsini għalfejn min għamel dik il-preżentazzjoni daħħal slide bil-preferred bidder, ngħidlek li ma nafx għalfejn daħħal dik is-slide.

ONOR. DAVID AGIUS: Ma staqsejtux dwarha?

DR ARON MIFSUD BONNICI: Jien ma nagħmilx dawk it-tip ta’ domandi.

ONOR. DAVID AGIUS: Mhux inti. Ma kienx hemm mistoqsijiet dwarha?

DR ARON MIFSUD BONNICI: Ma niftakarx. 

ONOR. DAVID AGIUS: Jien qed nagħmel distinzjoni bejn li qed tingħata preżentazzjoni biex il-Bord ta’ Enemalta jagħmel id-deċiżjonijiet tiegħu...  F’dik il-presentation hemm slide li qed tgħid li “Enemalta Corporation is pleased to announce”.  Jiġifieri d-deċiżjoni kienet għadha ma tteħditx u min kien qed jagħti l-preżentazzjoni qal x’se tkun il-konklużjoni.

IĊ-CHAIRPERSON:  Qabel il-vot. 

ONOR. DAVID AGIUS:  Qabel il-vot għax, skont il-minuti, din il-preżentazzjoni saret qabel ma ttieħed il-vot, u fiha jingħad li:

“Enemalta Corporation is pleased to announce that the ElectroGas Malta Consortium had been declared as the Preferred Bidder.”

Jiġifieri hawn declared the preferred bidder qabel ma ttieħed il-vot.

DR ARON MIFSUD BONNICI:  Qed nifhem x’inhu l-argument tiegħek, però jkolli nistiednek tistaqsi lil min għamel dik it-tip ta’ slide fil-preżentazzjoni.

IĊ-CHAIRPERSON: Taf min għamilha?

DR ARON MIFSUD BONNICI: Le.

IĊ-CHAIRPERSON: Il-firma li hemm isfel tagħrafha?

ONOR. GLENN BEDINGFIELD: Ippermettili, Mr Chairman. Għall-fini ta’ korrettezza jidhirli li meta kien qed jixhed quddiem il-Kumitat, Mr Giordimaina kien qal li dik il-preżentazzjoni kienet saret quddiem il-Bord, u l-Bord kellu jiddeċiedi jew le dak li kien deċiż mill-kumitat ta’ evalwazzjoni.

IĊ-CHAIRPERSON: Asal għad-domanda, jekk jogħġbok, Onor. Bedingfield.

ONOR. GLENN BEDINGFIELD: Le, kumment qed nagħmel, anke biex ma niżgwidawx lix-xhud. (Interruzzjonijiet)

IĊ-CHAIRPERSON: L-Onor. Ellul.

ONOR. DAVID AGIUS: Skużani ftit, Sur President.

IĊ-CHAIRPERSON: Ma rridx kummenti. Domandi.

ONOR. DAVID AGIUS: Ma rridx ma ninftehmux. Il-ġurnata ta’ qabel il-laqgħa tal-Bord li attenda għaliha l-Avukat Mifsud Bonnici, kienet saret laqgħa f’Kastilja fejn ingħatat din il-preżentazzjoni. Ġurnata qabel ma l-Bord ħa d-deċiżjoni kien hemm preżentazzjoni li fiha kien hemm slide li tgħid ċar u tond min kien se jkun il-preferred bidder.  

ONOR. GLENN BEDINGFIELD: Nistiednek tara x-xhieda tas-Sur Giordimaina. (Interruzzjonijiet)

IĊ-CHAIRPERSON: Onor. Bedingfield, domandi biss.  L-Onor. Ellul.

ONOR. ANDY ELLUL: Dr Mifsud Bonnici, inti kellek vot fuq dan il-Bord?

DR ARON MIFSUD BONNICI: Le.

ONOR. ANDY ELLUL: Jiġifieri ma kontx tintalab opinjoni?

DR ARON MIFSUD BONNICI: Ċertament le.

ONOR. ANDY ELLUL: Kien hemm xi sitwazzjoni fejn ġejt mitkellem minn xi ħadd biex ma titniżżilx xi ħaġa fil-minuti?

DR ARON MIFSUD BONNICI: Le.

ONOR. ANDY ELLUL: Grazzi.

IĊ-CHAIRPERSON: Dakinhar li ttieħed il-vot saret xi forma ta’ diskussjoni jew deliberazzjoni qabel kien hemm vot bejn il-membri tal-bord biex jaraw fejn qegħdin fil-voti?

DR ARON MIFSUD BONNICI: Fi tmiem il-preżentazzjoni ċ-Chairman poġġa d-domanda lill-Bord u qalilhom li kien wasal il-ħin biex jivvutaw u jiddeċiedu. 

IĊ-CHAIRPERSON: U wara mal-ewwel mortu għal iva jew le, jew inkella kien hemm min qal iva għax, u le għax?

DR ARON MIFSUD BONNICI: Le, kien hemm votazzjoni mill-ewwel. 

IĊ-CHAIRPERSON: Jiġifieri ma kienx hemm kummenti fis-sens li forsi dak li jkun ma ħassux komdu, jew... Ma smajt xejn minn dan?

DR ARON MIFSUD BONNICI: Le.

IĊ-CHAIRPERSON: Wara li ttieħed il-vot kif ġiet ikkomunikata d-deċiżjoni?

DR ARON MIFSUD BONNICI: Żgur mhux fil-preżenza tiegħi.

IĊ-CHAIRPERSON: Ma kontx inti, bħala board secretary, li kkomunikajt id-deċiżjoni tal-Bord?

DR ARON MIFSUD BONNICI: Le, anzi jidhirli li – ma nafx jekk hux din jew xi deċiżjoni oħra – li kien hemm xi struzzjonijiet fis-sens li se jitqabbad xi ħadd biex joħroġ annoucement, jew li l-kumpanija kienet se toħroġ xi announcement.
IĊ-CHAIRPERSON: Ma nafx jekk segwejtx, imma quddiem dan il-Kumitat ġew jixhdu l-membri tal-Bord li kienu preżenti dakinhar, u l-maġġorparti tal-membri li vvutaw favur dan il-proġett qalu li huma kienu sempliċement qegħdin jirratifikaw. Użaw preċiżament din il-kelma.  Kien hemm min qal li it was a rubber stamp procedure li mar quddiemhom, qalu iva, u għaddiet. Inti ħassejt dan is-sentiment meta kien hemm dan il-vot? Meta kont qed tara l-membri jivvutaw, rajt li kien hemm parteċipazzjoni attiva? Jew kienu lenjanti, qed jaraw, imbagħad irratifikaw – biex nuża l-kelma tagħhom – jew inkella kienu a rubber stamp proċedure?

DR ARON MIFSUD BONNICI: Għandi amment ċar li waqt il-preżentazzjoni kien hemm engagement. Il-kelma rubber stamping żgur li qatt ma ntqalet fil-preżenza tiegħi.

IĊ-CHAIRPERSON: Le, m’għedtx x’intqal dakinhar, imma x’intqal hawnhekk. 

ONOR. GLENN BEDINGFIELD: Ħadd ma qal hekk.

IĊ-CHAIRPERSON: Iva. Mur ara t-transcripts.

ONOR. GLENN BEDINGFIELD: Jirratifika d-deċiżjoni tal-kumitat ta’ evalwazzjoni.

IĊ-CHAIRPERSON: Erġa’ ara t-transcripts u tikkonferma. 

DR ARON MIFSUD BONNICI: Jien qed ngħid dak li naf jien. Jien ma rajtx li kien hemm dak is-sentiment jew inkella xi ħadd qal hekk. Ċertament.

IĊ-CHAIRPERSON: Ġie mistoqsi jekk inbidlux il-kundizzjonijiet tat-tender minn meta nħareġ sa meta ġie quddiem il-bord tad-diretturi? Kif taf, bħala proċedura tat-tendering, ikun hemm numru ta’ clarifications li jsiru minn min jagħmel l-offerti. Saru mistoqsijiet dwar jekk kienx hemm bżonn ta’ kjarifiki?

DR ARON MIFSUD BONNICI: Onestament ma nitfakarx li sar.

IĊ-CHAIRPERSON: Ma kienx hemm xi punt ta’ kontestazzjoni dwar ċaqliq fil-kundizzjonijiet tat-tenders, clarifications...? Ma tiftakarx.

DR ARON MIFSUD BONNICI: Le. Nerġa’ ngħidlek li l-membri kienu engaged fil-preżentazzjoni. Kienet preżentazzjoni li ħadet il-ħin, però fl-ebda mument ma’ kienet kontroversjali.

IĊ-CHAIRPERSON: Tista’ teskludi – u se nkun dirett b’din id-domanda – li l-membri li ġew dakinhar biex jieħdu l-vot kienu diġà għamlu d-deċiżjoni tagħhom qabel saret il-preżentazzjoni?

DR ARON MIFSUD BONNICI: Ma nistax nirrispondik dwar hekk. Qed tistedinni biex nipprova nifhem x’kien hemm f’moħħ xi ħadd, u qed nitkellmu dwar għaxar snin ilu.

IĊ-CHAIRPERSON: Le, qed nistaqsik jekk smajtx xi ħaġa, jekk kienx hemm deliberazzjonijiet bejniethom qabel saret il-preżentazzjoni.

DR ARON MIFSUD BONNICI:  Le, ma naf xejn f’dan ir-rigward.

IĊ-CHAIRPERSON: Ma smajtx xi membri forsi jitkellmu qabel ma tlaqqa’ l-kumitat. Ma smajt xejn minn dan?

DR ARON MIFSUD BONNICI: Xejn.

IĊ-CHAIRPERSON: Biex saret il-preżentazzjoni bejn is-Sur Louis Giordimaina u s-Sur David Galea nassumi li kien hemm mod ta’ kollaborazzjoni u ħidma bejniethom.  Inti kont preżenti għal xi laqgħat minn dawk?

DR ARON MIFSUD BONNICI: Le.

IĊ-CHAIRPERSON: Inti kont preżenti għal-laqgħat li saru bejn il-bord tad-diretturi u l-eks Ministru Konrad Mizzi?

DR ARON MIFSUD BONNICI: Qed nitkellmu fuq dik il-laqgħa?

IĊ-CHAIRPERSON: Le, b’mod ġenerali. Fit-terminu tiegħek bħala segretarju tal-bord. 

DR ARON MIFSUD BONNICI: Iva, ġieli kien ikun hemm laqgħat li kien ikun preżenti għalihom. Waħdiet.

IĊ-CHAIRPERSON: Jien staqsejtek kif saret il-komunika mal-Ministeru meta kien hemm id-deċiżjoni fejn intagħżel ElectroGas bħala l-konsorzju li rebaħ dan it-tender, u inti għedt li ma kontx inti. Wara, inti tkellimt b’xi mod dwar ElectroGas mal-eks Ministru Konrad Mizzi? 

DR ARON MIFSUD BONNICI: Le.

IĊ-CHAIRPERSON: Totalment. Teskludiha li qatt tkellimt miegħu... 

DR ARON MIFSUD BONNICI: Iva.

IĊ-CHAIRPERSON:  Inti kif sirt tafu lill-eks Ministru Konrad Mizzi? Meta kienet l-ewwel darba li ltqajt mal-eks Ministru Konrad Mizzi?

DR ARON MIFSUD BONNICI: Jidhirli f’April ta’ dik is-sena.

IĊ-CHAIRPERSON: Qabel ma kontx tafu?

DR ARON MIFSUD BONNICI: Le.

IĊ-CHAIRPERSON: Jiġifieri sirt tafu F’April 2013. Ngħid sewwa li inti kemm-il darba assistejt lil Konrad Mizzi bħala l-avukat tiegħu?

DR ARON MIFSUD BONNICI: Naħseb li għal domanda bħal din...  Għalkemm jien qiegħed hawn biex nirrispondi, u kif tapprezza rrispondejtek fuq kollox, naħseb li fil-funzjoni tiegħi professjonali rrid noqgħod kawt kif nirrispondi. 

IĊ-CHAIRPERSON: Ma taħsibx illi l-fatt li inti l-avukat tal-eks Ministru responsabbli minn  Enemalta kellha influwenza fl-għażla tiegħek bħala s-segretaju tal-bord ta’ Enemalta?

DR ARON MIFSUD BONNICI: Jekk nirrispondik inkun qed nirrispondik dwar l-ewwel domanda, fejn għedtlek li bħala avukat ma jkunx għaqli li jien nitkellem fuq kwestjonijiet...

ONOR. ANDY ELLUL: Sur President, x’ridt toħroġ biha l-mistoqsija li kien l-avukat tal-eks Ministru u kien is-segretarju tal-korporazzjoni? X’qed tipprova...?

IĊ-CHAIRPERSON: Qed nipprova nara jekk iħossux...

ONOR. ANDY ELLUL: Ix-xhud huwa avukat, jiġifieri...

IĊ-CHAIRPERSON: Qed nistaqsih jekk jarax rilevanza bejn il-fatt li kien – hu ma rrispondiex imma jien qed nara dak li hemm fid-dominju pubbliku, għax din ġiet irrapurtata kemm-il darba – l-avukat tal-Ministru u ġie nkarigat sabiex ikun il-board secretary ta’... Ma jien qed nagħmel ebda insinwazzjoni. Qed nistaqsi.

ONOR. ANDY ELLUL: Mela m’hemm l-ebda insinwazzjoni. Just a question. Ħalli għal min qed jismagħna...

IĊ-CHAIRPERSON: It’s a question.

ONOR. GLENN BEDINGFIELD: Kull question fiha insinwazzjoni.

IĊ-CHAIRPERSON: It’s just a question. Issa jekk ikollna answer, naraw.

DR ARON MIFSUD BONNICI: X’inhi d-domanda?

IĊ-CHAIRPERSON: Inti ma ħassejtx li hemm forma ta’ kunflitt li inti l-avukat personali tal-Ministru u fl-istess ħin ġejt maħtur board secretary ta’ Enemalta, li kienet taħt ir-responsabilità tal-klijent tiegħek?

DR ARON MIFSUD BONNICI: Għadni kif smajtek tirriferi għall-informazzjoni fid-dominju pubbliku. Naħseb li l-punto di partenza tad-domanda tiegħek hija l-informazzjoni li hemm fid-dominju pubbliku. Jekk ġentilment tgħidli liema hi dik l-informazzjoni u x’inhi d-data nkun nista’ nirrispondik jekk dakinhar li nħtart segretarju tal-bord ta’ Enemalta setax potenzjalment kien hemm dan il-kunflitt li qed tistaqsi dwaru.

IĊ-CHAIRPERSON: Inti kont segretarju tal-Bord għal seba’ snin, bejn l-2013 u l-2020. F’dan il-perjodu m’assistejtx personalment lil Konrad Mizzi?

DR ARON MIFSUD BONNICI: Qed ngħidlek li bħala professjonist – u inti tifhimni eżattament għax tilbes l-istess kappell bħali – ma jkunx għaqli li nitkellem fuq il-funzjoni professjonali tiegħi bħala avukat.

IĊ-CHAIRPERSON: Qed nirriferi dejjem bħala li kont segretarju tal-bord f’dan il-perjodu.

ONOR. GLENN BEDINGFIELD: Mr Chairman, b’kull rispett lejk, dan il-Kumitat għandu l-mansjoni li jinvestiga u jevalwa affarijiet pubbliċi. Ma jistax jinvestiga jew jevalwa affarijiet ta’ natura privata. Il-mistoqsija li qed tagħmel inti lix-xhud li għandna quddiemna, u ċjoè jekk assistiex lil Konrad Mizzi...

IĊ-CHAIRPERSON: Jekk hemmx kunflitt.

ONOR. GLENN BEDINGFIELD: ...hija xi ħaġa li mhijiex fil-mansjoni ta’ dan il-Kumitat għax hija ħaġa privata.

IĊ-CHAIRPERSON: Jekk hemmx kunflitt...

ONOR. ANDY ELLUL: Imma fejn jidħol il-kunflitt?

IĊ-CHAIRPERSON: Allura jekk hemm kunflitt fl-influwenza fil-ħatra safejn ittieħdet id-deċiżjoni, ma tinteressakomx?

ONOR. GLENN BEDINGFIELD: Jiġifieri jekk hemmx kunflitt relatat ma’ ElectroGas allura hemmhekk, iva tkun rilevanti d-domanda, imma jekk m’għandha x’taqsam xejn ma’ ElectroGas, mhijiex rilevanti.

IĊ-CHAIRPERSON: Mela ħa nippuntifika eżatt id-domanda li poġġejt inti, Onor. Bedingfield, imma li ma tridx tagħmilha lix-xhud. Ħa nagħmilhielu jien. (Interruzzjonijiet) Onor. Ellul, jekk jogħġbok ħa nagħmel id-domanda li staqsa l-kollega tiegħek stess.

ONOR. ANDY ELLUL: Kont ili b’idejja mgħollija!

IĊ-CHAIRPERSON: Iva, se naslu. Dr Mifsud Bonnici, meta inti kont fil-kariga tiegħek ta’ segretarju tal-Bord, u skont dak li hemm fid-dominju pubbliku, assistejt lil Konrad Mizzi, ma ħassejtx li kien hemm kunflitt ta’ interess?

ONOR. ANDY ELLUL: Mr Chairman, qed tgħid li trid inti, bir-rispett kollu.

IĊ-CHAIRPERSON: Qed nistaqsi jien. Qed nagħmilha f’ismi din id-domanda. 

ONOR. GLENN BEDINGFIELD: Dak li tgħid, tgħidu kollu f’ismek, però affarijiet li m’għandhomx x’jaqsmu direttament ma’ ElectroGas dan il-Kumitat m’għandux jidħol fihom. Issa jekk se noqogħdu nġibu x-xhieda u se noqogħdu nagħmlu investigazzjoni tal-ħajja personali, privata u professjonali tagħhom, allura ma nkunux nistgħu nissejħu public accounts committee. L-isem stess jgħid “public accounts”, u l-mistoqsija tiegħek m’għandha x’taqsam xejn mal-public accounts.

ONOR. ANDY ELLUL: Forsi meta tippermettuli...

IĊ-CHAIRPERSON:  Għadna fuq l-istess domanda. Ħalli npoġġiha mod ieħor. Dr Mifsud Bonnici, inti qatt ħassejt bi kwalunkwe mod li kellek kunflitt ta’ interess mas-suġġett ta’ ElectroGas?

DR ARON MIFSUD BONNICI: Le.

ONOR. ANDY ELLUL: Għall-benefiċċju ta’ min qed jismagħna, jien lix-xhud staqsejtu tliet mistoqsijiet, u ċjoè jekk kellux vot fuq il-bord, u qalli le; jekk qattx intalab jagħti opinjoni fuq dak li jiġi diskuss, u qalli le; u jekk xi ħadd qattx avviċinah biex b’xi mod il-minuti ma jiġux redatti u jkunu fidili lejn dak li ntqal fil-laqgħa, u qalli le. 

DR ARON MIFSUD BONNICI: Nikkonferma.

ONOR. ANDY ELLUL: Forsi nantiċipa l-insinwazzjoni li qed tipprova tagħmel inti, Sur President. Għax inti qed tipprova tagħmel insinwazzjoni. U tajjeb qallek l-Onor. Bedingfield, li hawnhekk m’aħniex qegħdin biex nagħmlu skrutinju tal-ħajja privata tan-nies.

IĊ-CHAIRPERSON: Ħsibtek se tasal għal domanda.

ONOR. ANDY ELLUL: Imma jidher li ma titgħallmu qatt. 

IĊ-CHAIRPERSON: Dr Mifsud Bonnici, inti ġieli sifirt dwar l-inkarigu ta’ ElectroGas?

DR ARON MIFSUD BONNICI: Le. 

IĊ-CHAIRPERSON: Qatt ma mort Singapore mal-Ministru Konrad Mizzi?

DR ARON MIFSUD BONNICI: Iva.

IĊ-CHAIRPERSON: Kienet fir-rigward ta’ ElectroGas dik iż-żjara?
DR ARON MIFSUD BONNICI: Mhux speċifikament, le.

IĊ-CHAIRPERSON: Ma ġiex diskuss l-LNG floating unit li se jissuplixxi lil ElectroGas?

 DR ARON MIFSUD BONNICI: Dakinhar kien hemm is-sail off ceremony tal-bastiment.

IĊ-CHAIRPERSON: Liema bastiment?

DR ARON MIFSUD BONNICI: LNG Mediterranea.

IĊ-CHAIRPERSON: Li imbagħad intuża għalxiex?

DR ARON MIFSUD BONNICI: Inti għadek kif staqsejtni jekk jien tkellimtx fuq kwestjonijiet ta’ ElectroGas.

IĊ-CHAIRPERSON: U inti ma tkellimtx dakinhar.

DR ARON MIFSUD BONNICI: Le.

IĊ-CHAIRPERSON: Kont preżenti biss?

DR ARON MIFSUD BONNICI: Kont preżenti għas-sail off ceremony.

IĊ-CHAIRPERSON: X’kien l-inkarigu tiegħek li mort għal din is-sail off ceremony? Għal liema rappreżentanza mort? X’kien ix-xogħol tiegħek hemmhekk?

DR ARON MIFSUD BONNICI: Ovvjament qed tistaqsini bħala fil-vesti professjonali. 

IĊ-CHAIRPERSON: Hemmhekk ma mortx bħala segretarju tal-Bord?

DR ARON MIFSUD BONNICI: Jien mort hemmhekk għax dak iż-żmien kont nassisti professjonalment lill-Ministeru, jiġifieri kont hemmhekk bħala avukat tal-Ministeru.

IĊ-CHAIRPERSON: Jiġifieri l-preżenza tiegħek f’Singapore għas-sail off ceremony tal-floating storage unit, kienet għax inti, fil-professjoni tiegħek tassisti lill-Ministeru. Jiġifieri ma kontx hemmhekk fil-vesti tiegħek ta’ segretarju tal-Bord ta’ Enemalta, imma kont hemmhekk fil-vesti tiegħek bħala persuna li tassisti lill-Ministeru. 
DR ARON MIFSUD BONNICI: Ma qdejtx funzjoni ta’ segretarju hemmhekk. Ma kienx hemm funzjoni ta’ segretarju.

IĊ-CHAIRPERSON: Jiġifieri hemmhekk kont liebes il-vesti tiegħek ta’ avukat.

DR ARON MIFSUD BONNICI: Nista’ ngħid li kont avukat tal-Ministeru u kont qiegħed hemmhekk.

IĊ-CHAIRPERSON: Kien hemm drabi oħra fejn inti sifirt barra l-pajjiż bħala l-avukat tal-Ministeru fir-rigward ta’ Electrogas?

DR ARON MIFSUD BONNICI: Le.

IĊ-CHAIRPERSON: Dik id-darba biss?

DR ARON MIFSUD BONNICI: Lanqas nista’ ngħid li kienet in konnessjoni ma’ ElectroGas, u fil-fatt hekk irrispondejtek.  Kien hemm is-sail off ceremony tal-bastiment, li lanqas naf jekk kenitx konnessa u jekk dak iż-żmien kienx hemm ElectroGas involut. Ovvjament il-proġett huwa wiesa, però ċ-ċerimonja tal-bastiment ġej Malta ma nafx kenitx għadha...

IĊ-CHAIRPERSON: Stenna ftit. Il-Konsorzju ElectroGas huwa l-konsorzju li rebaħ il-kuntratt tal-power station. Mal-power station hemm il-floating storage unit, dan il-floating storage unit telaq minn Singapore, u inti kont preżenti hemmhekk. Jiġifieri inti qed tgħidli li din mhijiex konnessa ma’ ElectroGas?

DR ARON MIFSUD BONNICI: Fl-iskema kbira ovvjament huwa l-bastiment li qed jissuplixxi eventwalment il-gass lill-proġett.

IĊ-CHAIRPERSON: U d-domandi qed isiru dejjem fl-iskema kbira, jekk se ninterpretawha hekk! 

DR ARON MIFSUD BONNICI: Li qed ngħidlek huwa li m’iniex ċert jekk dak il-bastiment dak iż-żmien kienx jaqa’ taħt ir-responsabilità ta’ ElectroGas bħala kumpanija, għax m’iniex daqshekk familjari mad-dati tal-proġett.

IĊ-CHAIRPERSON: Mela ħalli nagħmillek id-domanda mod ieħor. Inti qatt sifirt barra l-pajjiż li fiha s-suġġett ta’ għalfejn sifirt kien fir-rigward li Malta tiġi supplixxita bl-enerġija minn kwalunkwe mezz? Qed ngħid hekk ħalli nagħmlu d-domandi vaga u ampja kemm jista’ jkun. Qatt sifirt barra l-pajjiż fir-rigward tal-power station tal-gass?

DR ARON MIFSUD BONNICI: Le, ma jidhirlix li kien hemm, ħlief dan il-mument li semmejt inti, is-sail off ceremony tal-LNG Mediterranea.

IĊ-CHAIRPERSON: Ta’ Singapore biss.

DR ARON MIFSUD BONNICI: Iva.

ONOR. DAVID AGIUS: Dr Mifsud Bonnici, fil-minuti tal-laqgħa li fiha ngħatat il-preżentazzjoni, fejn intqal min se jkun il-preferred bidder, hemm hekk:

“The Solution being offered by the ElectroGas Malta Consortium is based on...”,

u jagħtu tliet raġunijiet. Għax inti għedt li qegħdin nagħmlu link bejn il-floating storage unit u ElectroGas kif qed jagħmel iċ-Chairman.  U waħda mir-raġunijiet hija proprju: 

“...a floating storage unit with a capacity of 126,340 cubic meters”.

Il-floating storage unit ma ssemmiex waqt din il-laqgħa?

DR ARON MIFSUD BONNICI: Jekk qiegħda fil-preżentazzjoni allura ssemmiet.

ONOR. DAVID AGIUS: U allura inti smajtha, u taf li l-floating storage unit għandu x’jaqsam ma’ ElectroGas.

DR ARON MIFSUD BONNICI: Skużani. Ma rridx ninstema’ li ma nafx li l-provvista tal-gass hija bħala parti mill-proġett wiesa tal-ġenerazzjoni tal-elettriku bil-gass f’Malta. Ma rridekx li tagħti dik l-impressjoni.

ONOR. DAVID AGIUS: Le, anzi mhux għalhekk. Qed ngħidlek li skont din il-presentation qed jingħad li l-preferred bidder se jkun ElectroGas għax se jagħmel il-floating storage. Waħda mir-raġunijiet li ġiet approvata mill-Bord kienet proprju marbuta ma’ ElectroGas u mal-floating storage unit.  Jiġifieri għandhom x’jaqsmu ma’ xulxin. Kieku ma kienx hemm dak il-floating...
DR ARON MIFSUD BONNICI: Jien m’iniex qed ngħidlek li m’hemmx konnessjoni mal-proġett. Li qed ngħidlek hu li m’iniex familjari mat-timeline, ċertament mhux illum, u allura ma nistax ngħidlek li r-responsabilità ta’ dak il-bastiment dakinhar tas-sail off ceremony kienet ta’ xi kumpanija u mhux ta’ kumpanija oħra. Però jekk tistaqsini, kif staqsa l-kollega tiegħek, jekk jiena nafx li dan il-bastiment huwiex intiż bħala parti mill-proġett wiesa tal-provvista tal-gass f’Malta għall-fini ta’ ġenerazzjoni tal-elettriku, naturalment ngħidlek iva, bħalma jaf kulħadd...

ONOR. DAVID AGIUS: U ta’ ElectroGas, għax skont din il-preżentazzjoni, il-preferred bidder intagħżel għax proprju kien se jkollhom dan.

DR ARON MIFSUD BONNICI: Allura m’iniex qed nifhem xi trid tgħid.

ONOR. DAVID AGIUS: Li qed ngħidlek hu li d-domanda li għamillek il-kollega hija ċara, u li l-floating storage unit huwa part and parcel, magħquda, ma’ ElectroGas.

DR ARON MIFSUD BONNICI: M’għandix għalfejn immerik. Hija parti mill-proġett wiesa tal-power station tal-gass.

IĊ-CHAIRPERSON: L-ewwel staqsejtek jekk inti sifirtx barra minn Malta fir-rigward tal-proġett li qed nitkellmu dwaru llum, u ssuġerejtlek Singapore. Imbagħad wara inti kkonfermajtli li kienet f’dik l-istanza biss li sifirt f’dan ir-rigward. Il-proġett tal-Montenegro għandu x’jaqsam b’xi mod mal-proġett li qed nitkellmu dwaru llum?

DR ARON MIFSUD BONNICI: Le.

IĊ-CHAIRPERSON: Jekk ma jimpurtax se nurik korrispondenza... (Interruzzjonijiet) Ħa nistaqsih, ħa nurik ir-rilevanza. Se nurik email li nbagħatet min-naħa tal-Korporazzjoni Enemalta lil dan il-Kumitat. Naturalment f’dik l-email dan il-Kumitat qed jistaqsi u jitkellem dwar ElectroGas. Tista’ taqra dik l-email li qed nuruk u tispjega jekk dak li hemm miktub huwiex rilevanti għal dak li qed niddiskutu llum?

DR ARON MIFSUD BONNICI: Din tidher li hija email datata 9 ta’ Marzu 2017, mill-PA taċ-Chairman, fejn qed jingħad li hemm ħtieġa ta’ urgent board meeting għas-17 ta’ Marzu fit-8.00 a.m. to discuss Montenegro project. 
IĊ-CHAIRPERSON: U jekk tara t-threads ta’ qabel... Jiġifieri inti qed teskludi li hemm konnessjoni bejn il-proġett ta’ Montenegro u l-proġett li qed nitkellmu dwaru hawnhekk tal-power station tal-gass?

DR ARON MIFSUD BONNICI: Din l-email qed nara li hija in konnessjoni ma’ board meeting li kien se jiddiskuti l-proġett ta’ Montenegro. Minn din l-email żgur m’iniex qed nara...

IĊ-CHAIRPERSON: Dik l-email waslet fil-pussess ta’ dan il-Kumitat għax aħna staqsejna għal kjarifika, dejjem qed ntikellmu dwar ElectroGas. Enemalta bagħtu dik il-korrispondenza, u jien issa qed nistaqsik: fid-dawl ta’ dik l-email, hemm xi link bejn il-proġett ta’ Montenegro u l-proġett tal-power station tal-gass? 

DR ARON MIFSUD BONNICI: Jien ma naf bl-ebda link.

IĊ-CHAIRPERSON: Però inti kont hemmhekk għal ta’ Montenegro wkoll. Hux hekk? Kont sifirt għal ta’ Montenegro barra mill-pajjiż?

DR ARON MIFSUD BONNICI: Iva, sifirt. 

IĊ-CHAIRPERSON: Kont preżenti għal ta’ Montenegro wkoll.  U ma kien hemm l-ebda diskussjoni dwar ElectroGas?

DR ARON MIFSUD BONNICI: Le.

IĊ-CHAIRPERSON: Dwar il-power station tal-gass?

DR ARON MIFSUD BONNICI: Le.

IĊ-CHAIRPERSON: Inti taf lill-UBOs tal-Konsorzju ElectroGas li rebaħ it-tenders? Tafhom b’mod personali?

DR ARON MIFSUD BONNICI: Le.

IĊ-CHAIRPERSON: Taf min huma?

DR ARON MIFSUD BONNICI: Jien ma kelli ebda involviment f’dak il-proċess u allura ċertament ma dħaltx f’dak l-aspett.

IĊ-CHAIRPERSON: Imma inti taf min huma l-UBOs tal-power station ta’ ElectroGas?

DR ARON MIFSUD BONNICI: Le.  Jekk tgħidli nafhom biex nirrispondi dwarhom, ngħidlek li le.

IĊ-CHAIRPERSON: Ma tafhomx.

ONOR. GRAHAM BENCINI: Hija pubblika.

DR ARON MIFSUD BONNICI: Dak li huwa pubbliku, huwa pubbliku. Jekk inti se tistaqsini hawnhekk qiegħed nixhed...

IĊ-CHAIRPERSON: Jiġifieri inti qatt ma tkellimt mal-UBOs ta’ ElectroGas? Qatt kellek konnessjoni, jew kellimtom, jew kellek komunikazzjoni?

DR ARON MIFSUD BONNICI: Ċertament li – u dan nista’ nixhed dwaru – għar-rigward ta’ ElectroGas żgur li le.

ONOR. GRAHAM BENCINI: Dr Mifsud Bonnici, hawnhekk diversi xhieda qalulna li l-bniedem inkarigat mill-proġett kien is-Sur Yorgen Fenech. Inti qatt kellek tranżazzjonijiet ma’ Yorgen Fenech? 

ONOR. GLENN BEDINGFIELD: Qed nitkellmu dejjem fir-rispett ta’ ElectroGas. Tranżazzjonijiet x’jiġifieri? (Interruzzjonijiet) Hawnhekk qegħdin biex nagħmlu skrutinju...

ONOR. GRAHAM BENCINI: Onor. Bedingfield, ħa ngħidlek għalfejn qed nagħmel il-mistoqsija. Jekk hemm xi tranżazzjonijiet bejn Dr Mifsud Bonnici u Yorgen Fenech, allura hemm kunflitt. Bejn il-UBO... (Interruzzjonijiet) Jekk hemm tranżazzjonijiet bejn il-company secretary ta’ Enemalta, li għażlet lil ElectroGas bħala l-preferred bidder...

ONOR. ANDY ELLUL: Qed jgħidlek li ma kellux vot.

ONOR. GRAHAM BENCINI: Imma xorta kien preżenti għal-laqgħat. X’għandu x’jaqsam!? Kellu kunflitt. Dr Mifsud Bonnici, jimporta tirrispondi dwar jekk kellekx tranżazzjonijiet ma’ Yorgen Fenech?

DR ARON MIFSUD BONNICI: Ħa niċċaralek il-kwestjoni tal-kunflitt. Qed tirriferi għal dik il-laqgħa tat-12 ta’...?

ONOR. GRAHAM BENCINI: Qed nirreferi għal diversi laqgħat.

DR ARON MIFSUD BONNICI: ...u laqgħat sussegwenti li jien kont preżenti għalihom. Le, m’hemmx kunflitt. Lis-Sur Fenech jien lanqas kont nafu. 

IĊ-CHAIRPERSON: Jiġifieri dakinhar li ttieħdet id-deċiżjoni inti ma kontx tafu lis-Sur Fenech.

DR ARON MIFSUD BONNICI: Le. 

IĊ-CHAIRPERSON: Wara dakinhar li ttieħdet id-deċiżjoni, kellek kuntatt mal-UBOs ta’ ElectroGas?

DR ARON MIFSUD BONNICI: Jekk qed tirriferi għas-Sur Fenech...

IĊ-CHAIRPERSON: Jien staqsejtek dwar UBOs.

ONOR. GRAHAM BENCINI: Inkluż is-Sur Fenech.

IĊ-CHAIRPERSON:  Is-Sur Fenech huwa wieħed mill-UBOs.

DR ARON MIFSUD BONNICI: Onestament ma nafx l-identità tal-UBOs. Aħjar tistaqsini l-ismijiet partikolari. 

IĊ-CHAIRPERSON: Jekk trid naqralek l-ismijiet kollha. Ħa nibdew wieħed wieħed. Yorgen Fenech.

DR ARON MIFSUD BONNICI: Iva, naf min huwa Yorgen Fenech.

IĊ-CHAIRPERSON: Kellek kuntatt? Tafu b’mod personali? 

DR ARON MIFSUD BONNICI: Sirt nafu wara.

IĊ-CHAIRPERSON: Sirt tafu wara dakinhar. Anna Fenech.

DR ARON MIFSUD BONNICI: Naf min hi Anna Fenech.

IĊ-CHAIRPERSON: Għax inti tlabtni naqralek l-ismijiet tal-UBOs. Jien għandi hawnhekk il-lista tal-UBOs u qed indurhomlok.
ONOR. ANDY ELLUL: X’inhi r-rilevanza tal-mistoqsija?

IĊ-CHAIRPERSON: Qed nitkellmu fuq fondi pubbliċi... 

ONOR. ANDY ELLUL:  Qed nistaqsik x’inhi r-rilevanza.

IĊ-CHAIRPERSON:  Qed tistaqsi fuq ir-rilevanza tal-kuntratti li qed nitkellmu dwarhom?

ONOR. ANDY ELLUL: Ikkalma naqra! 

IĊ-CHAIRPERSON: Irrilevanti l-UBOs tal-kuntratti li qegħdin nitkellmu dwarhom!? Il-UBOs ta’ ElectroGas! 

DR ARON MIFSUD BONNICI: Għidli l-ismijiet u nirrispondik. 

IĊ-CHAIRPERSON: Hekk qed nagħmel. (Interruzzjonijiet) In ġenerali, mhux wara. 

ONOR. ANDY ELLUL: Jiġifieri minn meta? 

IĊ-CHAIRPERSON: Jekk jafx...  (Interruzzjonijiet)  Għalfejn le? 

ONOR. GRAHAM BENCINI: Onor. Ellul, qegħdin fuq kunflitt. 

ONOR. ANDY ELLUL: Qed nisparaw fl-arja. 

IĊ-CHAIRPERSON: Le, ma jien qed nispara xejn. Qed nistaqsi d-domandi. 

ONOR. GRAHAM BENCINI: Qed niċċekkjaw jekk għandux kunflitt. 

ONOR. ANDY ELLUL:  M’għandekx għalfejn teċita ruħek meta nitkellmu aħna!

IĊ-CHAIRPERSON: Mhux neċita ruħi. Jien qed nagħmel mistoqsijiet leġittimi, qed indur l-ismijiet fuq talba u kjarifika tax-xhud, qed ngħidlu l-UBOs min huma... 

ONOR. ANDY ELLUL: M’għandniex oġġezzjoni għall-ebda domanda aħna. 

IĊ-CHAIRPERSON: Mela ħa jsiru d-domandi. 

ONOR. ANDY ELLUL: Imma jridu jkunu ċari. Ma nagħmlux fishing expeditions. 
ONOR. GRAHAM BENCINI: Le, mhux fishing expeditions.  Għednilu r-raġuni għalfejn. 

ONOR. ANDY ELLUL: Għax mhux qegħdin tisimgħu dak li tixtiequ tisimgħu. 

ONOR. GRAHAM BENCINI: Le, lanqas xejn! 

IĊ-CHAIRPERSON: Anzi jmissek taf. Mela x-shareholding ta’ ElectroGas kienet EGM Holding Limited. Qed nuri kif din mhijiex fishing expedition. Din hija informazzjoni li aħna ġibna, hija fid-dominju pubbliku. 

ONOR. ANDY ELLUL: Minn xi artiklu ta’ xi blogg ġibtha din? 

IĊ-CHAIRPERSON: Mir-Reġistru tal-Kumpaniji ġibtha. 

ONOR. ANDY ELLUL:  Mela għedilna!  Kun ċar.

IĊ-CHAIRPERSON:  Ċar qed inkun. Din mhijex domanda li qed nagħmel imma qed nikkjarifika biex nurik li mhux fishing expedition qed nagħmel, imma li, iva, għandna l-informazzjoni. 

DR ARON MIFSUD BONNICI: Mr Chairman, ħa nirrispondik bl-aktar mod wiesa’ għall-ispeditezza għax naħseb li dan il-Kumitat għandu ħafna x’jagħmel. 

IĊ-CHAIRPERSON:  Jekk jogħġbok.

DR ARON MIFSUD BONNICI:  Jien ħadd ma kkomunika miegħi għar-rigward ta’ ElectroGas, fl-ebda mument, ħlief fil-funzjoni tiegħi ta’ segretarju uffiċjalment biex naqdi l-inkarigu tiegħi ta’ segretarju.  La uffiċjalment... La ebda UBO u lanqas dawn il-kumpaniji ma kkomunikaw miegħi dwar il-proġett ta’ ElectroGas. 

IĊ-CHAIRPERSON: Kuntatt ta’ xejn. Mela inti eskludejt li min-naħa privata, biex insejħilha hekk, għax hawnhekk qegħdin fil-mansjoni ta’ fondi pubbliċi.  Fir-rigward tal-privat inti eskludejt li qatt kellek komunikazzjoni mal-UBOs fir-rigward ta’ ElectroGas. Fir-rigward tan-naħa pubblika, ċjoé min-naħa tal-Ministru u l-Ministeru, kellek kuntatt magħhom fir-rigward ta’ ElectroGas? 
DR ARON MIFSUD BONNICI: Mal-Ministeru? 

IĊ-CHAIRPERSON: Ħa nibdew mill-Ministru. Mal-Ministru Konrad Mizzi inti qatt kellek kuntatt, konverżazzjoni, messaġġi, jew telefonati fir-rigward tad-deċiżjoni li jingħata lil ElectroGas? 

DR ARON MIFSUD BONNICI: Le. 

IĊ-CHAIRPERSON: Maċ-chief of staff tiegħu? 

DR ARON MIFSUD BONNICI: Le. (Interruzzjonijiet)

IĊ-CHAIRPERSON: Qed nistaqsi jekk kienx hemm komunikazzjoni, jekk kienx hemm messaġġi, jekk kienx hemm telefonati, emails, jew konverżazzjonijiet viva voce bejn Dr Mifsud Bonnici u ċ-chief of staff tal-Ministru. 

ONOR. GLENN BEDINGFIELD: In kwantu għal ElectroGas. 

IĊ-CHAIRPERSON: Dejjem. Dik hija l-mansjoni tagħna. 

DR ARON MIFSUD BONNICI: Le. Fuq dan il-proġett ma kellix konnessjoni. 

IĊ-CHAIRPERSON: Ħlief li kont is-segretarju tal-Bord meta ttieħdet id-deċiżjoni, u kont is-segretarju għal seba’ snin. 

DR ARON MIFSUD BONNICI: Iva. 

IĊ-CHAIRPERSON: Ħa nerġa’ mmur fuq il-kwestjoni tal-kunflitt. Ma tħossx li inti kellek kunflitt meta kont segretarju tal-Bord ta’ Enemalta, kont avukat li assistejt il-Ministeru għall-Enerġija, u ħadt madwar €200,000 f’direct orders? Ma ħassejtx li hemm kunflitt f’dan kollu? 

DR ARON MIFSUD BONNICI: Jiena m’iniex se noqgħod nirrispondik fuq kemm ħadt u ma ħadtx għax naf li inti trid tagħmel il-punt politiku. Nassigiurak li... 

IĊ-CHAIRPERSON: Din l-informazjzoni qiegħda fid-dominju pubbliku.  Jien ġibtha mill-Gazzetta tal-Gvern. 

ONOR. GLENN BEDINGFIELD: U m’għandhiex x’taqsam ma’ ElectroGas. 
IĊ-CHAIRPERSON: Jien qed nistaqsi jekk hemmx kunflitt. 

ONOR. GLENN BIEDNGFIELD: La m’hemmx m’hemmx.  Daqshekk. 

DR ARON MIFSUD BONNICI: Però ħa nirrispondik. 

IĊ-CHAIRPERSON: Jekk jogħġbok. 

DR ARON MIFSUD BONNICI: Inti avukat bħali, u kull meta tiġi biex tassumi brief għan-nom ta’ klijent naħseb li tagħmel l-evalwazzjoni tiegħek biex tistabbilixxi jekk hemmx kunflitt jew le. Jien nista’ nassigurak li professjonalment kemm ili avukat ma ħdimtx f’sitwazzjoni fejn ħassejt li kien hemm kunflitt. 

ONOR. GRAHAM BENCINI: Jiġifieri inti ma taħsibx li kien hemm kunflitt fl-ebda stadju. (Interruzzjonijiet) Fil-każ nistaqsihom lilek, Onor. Bedingfield, il-mistoqsijiet.  Poġġi viċin ix-xhud...  (Interruzzjonijiet) Qed nistaqsi mistoqsija u jaqbeż l-Onor. Bedingfield. 

ONOR. GLENN BEDINGFIELD: B’kull rispett, ma rridx ngħid bla sens... 

ONOR. GRAHAM BENCINI: Mhux hekk!  Imnalla għandna lilek tagħmel sens! Jiġifieri ma kellekx kunflitt, Dr Mifsud Bonnici. 

ONOR. ANDY ELLUL: Bir-rispett kollu, x’jiġifieri jpoġġi hemm fejn ix-xhud? 

ONOR. GRAHAM BENCINI: Lill-Onor. Bedingfield għedt hekk u ngħidlek għalfejn.  Għax kull meta nistaqsi mistoqsija li ma togħġobkomx jaqbeż l-Onor. Bedingfield u joqgħod jagħmel show. (Interruzzjonijiet) Imdorrijin b’dan aħna. 

ONOR. GLENN BEDINGFIELD: Fl-għerf tiegħu l-Onor. Bencini...  (Interruzzjonijiet)  Kull meta tagħmel mistoqsija li tkun  on the verge li tkun bla sens u niġbdulek l-attenzjoni. 

IĊ-CHAIRPERSON: Nillimitaw ruħna għad-domandi, jekk jogħġobkom. Dr Mifsud Bonnici, meta servejt bħala segretarju tal-Bord ta’ Enemalta, tiftakar jekk waqt meeting tal-Bord tad-Diretturi qattx kien hemm xi konverżazzjoni fir-rigward tal-excise tax li kellha titħallas minn ElectroGas? 
DR ARON MIFSUD BONNICI: Il-kwestjoni tat-taxxa naħseb li kien hemm xi mument li ssemmiet f’xi board meeting, però ma nafx ngħidlek id-dettalji jew meta kien. 

IĊ-CHAIRPERSON: Ħa nagħmilhielek aktar faċli u forsi nkun aktar speċifiku fid-domanda. Tiftakar jekk qattx kien hemm konverżazzjoni waqt xi board meeting dwar il-kwestjoni ta’ minn min kellha titħallas l-excise tax, jekk hux mill-Korporazzjoni Enemalta jew inkella minn ElectroGas? 

DR ARON MIFSUD BONNICI:  Jidhirli li l-excise tax issemmiet f’xi meeting, jew f’aktar minn meeting wieħed, jiġifieri għandi amment li ssemmiet fil-preżenza tiegħi, però bħalma  għamilna għal-laqgħa l-oħra ġentilment nitlobkom tiffavoruni l-minuti biex inkun nista’ niffriska l-memorja, jekk se tistaqsini iżjed fuqha. 

IĊ-CHAIRPERSON: Ħa nagħmilha aktar faċli, u se nagħmilha in termini ta’ numri, għax meta nitkellmu dwar excise tax il-kwestjoni kollha qed iddur ma’ €40 miljun. Kien hemm kuntatt min-naħa ta’ ElectroGas ma’ Enemalta dwar minn min għandha titħallas l-excise tax? Din il-kwestjoni kollha, jiġifieri l-korrispondenza li rċevew mingħand ElectroGas, qatt ġiet diskussa waqt il-board meeting minn min għandha titħallas? 

DR ARON MIFSUD BONNICI: Jekk ġiet diskussa m’għandix amment tagħha. 

IĊ-CHAIRPERSON: Qed tgħidli li jekk ġiet diskussa qiegħda fil-minuti. 

DR ARON MIFSUD BONNICI: Jekk ġiet diskussa f’dan il-kuntest, iva. Però l-excise tax issemmiet f’xi laqgħa, jista’ jkun relatat ma’ dan li qed tgħid inti u jista’ jkun f’kuntest differenti, imma ssemmiet. Jekk tippreferi li turini l-minuti u nkun nista’ nikkonfermahomlok nistgħu nagħmlu hekk ukoll, però ma niftakarx id-dettalji u allura d-domanda tiegħek ta’ jekk il-korrispondenza... 

IĊ-CHAIRPERSON: Jiġifieri jekk ġiet diskussa qiegħda fil-minuti. Naqblu? 

DR ARON MIFSUD BONNICI: Iva. 

IĊ-CHAIRPERSON: Jista’ jagħti l-kas li din il-kwestjoni tal-excise tax ġiet diskussa u mhijiex fil-minuti? 

DR ARON MIFSUD BONNICI: Jekk is-suġġett kien suġġett ieħor u xi ħadd forsi għamel riferenza għaliha en passant...  M’iniex se ngħidlek mija fil-mija le. 

IĊ-CHAIRPERSON: Ma jistax ikun li kien hemm diskussjoni taħraq fejn wieħed qed jieħu deċiżjoni u mhijiex imniżżla? 

DR ARON MIFSUD BONNICI: Le, żgur li le. 

IĊ-CHAIRPERSON: Il-garanzija ta’ €88 miljun tal-Bank of Valletta (BoV) iddoqq qanpiena?  Ġiet diskussa? 

DR ARON MIFSUD BONNICI: Illum qegħdin f’sitwazzjoni li jiġi blended dak li niftakar li ġie diskuss snin twal ilu u dak li kien ġie rrapportat fil-midja u li forsi ġejt espost għalih. Jiġifieri onestament ma nħossnix komdu li ngħidlek li ġiet diskussa speċifikament, però bl-istess mod, jekk trid toffrili li naqra l-minuti... 

IĊ-CHAIRPERSON: Ħa nagħmilhielek aktar sempliċi. Jekk qiegħda fil-minuti ġiet diskussa. Imma gista’ jkun li ġiet diskussa u mhijiex fil-minuti? 

DR ARON MIFSUD BONNICI: Se nirrispondik b’mod simili. Jekk kien is-suġġett tal-konverżazzjoni, jekk kien l-item fuq l-aġenda, jew anke jekk ma kienx item fuq l-aġenda però ttieħdu deċiżjonijiet għar-rigward xi kwestjoni, tiġi minuted. Deċiżjonijiet jiġu minuted.

IĊ-CHAIRPERSON: Mal-preferred bidder li spiċċa eventwalment rebaħ l-offerta, Electrogas, min kien il-point of contact min-naħa tal-Korporazzjoni Enemalta? Kien jiġi xi direttur li jagħti lura feedback lill-Bord tad-Diretturi min-naħa ta’ ElectroGas? 

DR ARON MIFSUD BONNICI: Ma niftakarx. 

IĊ-CHAIRPERSON:  Ma tiftakarx min kienet dik il-persuna partikolari li kienet tiġi lura u tirrapporta x’qed jiġri ma’ ElectroGas minn Enemalta? 

DR ARON MIFSUD BONNICI: Le, ma niftakarx xi ħadd partikolari. 

IĊ-CHAIRPERSON: Kienu jkunu l-membri kollha, jew kien ikun hemm żewġ membri, tliet membri partikolari li dejjem kienu jitkellmu dwarha, jew...? 

DR ARON MIFSUD BONNICI: Normalment – u m’iniex qed nirriferi speċifikament għal dan – jekk ikun item fuq l-aġenda, ikun xi ħadd li se jieħu r-responsabilità ta’ dak l-item. Pereżempju, jista’ jkun il-kontrollur tal-finanzi tal-korporazzjoni, jew xi direttur li jkun jaf dwar xi suġġett partikolari. Ħafna drabi jkun iċ-chairman jew is-CEO. 

IĊ-CHAIRPERSON: Imma kien ikun direttur mal-Bord tad-Diretturi li jagħmel din il-komunikazzjoni, ma kienx ikun hemm xi avukat jew ħaddieħor li jikkorrispondi.

DR ARON MIFSUD BONNICI: Jikkorrispondi ma’ min? 

IĊ-CHAIRPERSON: Ma’ ElectroGas. Jien qed ngħid li jiġi jirrapporta lura lill-kumitat jew il-kontra. 

DR ARON MIFSUD BONNICI: F’dak il-proċess ma kellix viżibilità. Jiġifieri lil hinn mil-laqgħat tal-Bord u dak li qed jiġi minuted... 

IĊ-CHAIRPERSON: Ma kienx ikollok aċċess. 

DR ARON MIFSUD BONNICI: Ma kellix viżibilità x’kien qed jiġri wara. 

IĊ-CHAIRPERSON: Il-mistoqsijiet tiegħi dejjem qed isiru fil-kuntest ta’ waqt il-Bord tad-Diretturi. 

DR ARON MIFSUD BONNICI: Jiġifieri inti qed tistaqsini waqt il-Bord tad-Diretturi min kien jikkomunika ma’ terzi? 

IĊ-CHAIRPERSON: Preċiż. 

DR ARON MIFSUD BONNICI: Waqt il-Bord tad-Diretturi ma kienx ikun hemm komunikazzjoni ma’ terzi. 

IĊ-CHAIRPERSON: Le, mhux waqt il-Bord. 

DR ARON MIFSUD BONNICI: Fil-preżenza tiegħi ma kenux isiru dawn it-tip ta’ komunikazzjonijiet. 

IĊ-CHAIRPERSON: Imma kien jiġi xi ħadd jirrapporta lura dwar x’ġara ma’ ElectroGas waqt il-Bord tad-Diretturi biex jissupplixxi informazzjoni lill-bqija tad-diretturi? 

DR ARON MIFSUD BONNICI: Ma nistax niftakar xi ħaġa speċifika. Jekk kien hemm xi ħaġa ta’ riliev kienet tiġi minuted u għandkom issibuha fil-minuti u jkun hemm ukoll min ikun tkellem f’dak il-każ. 

IĊ-CHAIRPERSON: Bl-istess mod, jekk kien hemm xi diskussjoni fir-rigward tal-garanzija li l-Istat Malti ta lill-Istate Oil Company of the Azerbaijan Republic (SOCAR) jista’ jkun li ma ġietx minuted?  Jekk qiegħda fil-minuti tkun ġiet diskussa, però jekk mhijiex fil-minuti jista’ jkun li ġiet diskussa imma ma ġietx minuted? 

DR ARON MIFSUD BONNICI: Le. 

ONOR. GLENN BEDINGFIELD: Jimporta terġa’ tagħmel il-mistoqsija għax ma fhimtx?

IĊ-CHAIRPERSON:  L-ewwel għamiltlu domanda fir-rigward tal-garanzija tal-BoV, rigward il-kwestjoni tal-excise tax, u rigward il-garanzija tal-Istat Malti lil SOCAR. Li staqsejtu issa huwa jekk jistax ikun li tkun ġiet diskussa imma mhijiex minuted, u hu qal li le. Jien m’għandix aktar mistoqsijiet għal-lum. Hawn aktar domandi min-naħa tal-Membri tal-Kumitat? 

L-Onor. Agius.

ONOR. DAVID AGIUS: F’dak kollu li għamilt f’dak li għandu x’jaqsam ma’ ElectroGas u Enemalta, żammejt kopja tal-korrispondenza? 

DR ARON MIFSUD BONNICI: Il-minuti huma kollha għand Enemalta. 

ONOR. DAVID AGIUS: Minbarra l-minuti hemm xi emails jew korrispondenza – dejjem relatati ma’ dan is-suġġett – ta’ laqgħat eċċ.? 

DR ARON MIFSUD BONNICI: Ma kienx ikun hemm fejn... 

ONOR. DAVID AGIUS:  Aħna, pereżempju, għandna kopja ta’ email mibgħuta minnek fit-28 ta’ Novembru 2017 lil EGM. Jiġifieri hawn korrispondenza min-naħa tiegħek. 

DR ARON MIFSUD BONNICI: AGM naturlament... 

ONOR. DAVID AGIUS: Żammejt kopja tagħhom inti? 

DR ARON MIFSUD BONNICI: Le. Ta’ liema sena qed tgħid? 

ONOR. DAVID AGIUS: Ta’ kwalunkwe sena li kont ilek hemmhekk. 

DR ARON MIFSUD BONNICI: Ma nistax ngħidlek jekk dik speċifikament għandix jew le... 

ONOR. DAVID AGIUS: Jien qed nistaqsik għal kwalunkwe ħaġa li għandha x’taqsam ma’ ElectroGas u li għandha x’taqsam ma’ dan li qegħdin niddiskutu llum.  Żammejt xi dokumenti għandek biex jekk tinqala’ xi ħaġa inti jkollok x’turi? 

DR ARON MIFSUD BONNICI: Jien m’għandix file b’xi serje ta’ dokumenti. 

ONOR. DAVID AGIUS: M’hemmx għalfejn ikunu printed, jistgħu jkunu fuq computer. 

DR ARON MIFSUD BONNICI: Le, m’għandi mkien file b’xi serje ta’ dokumenti b’dak li qed niġi mistoqsi f’dan il-Kumitat. Li għandi – u din hija xi ħaġa li ridt nassigura ruħi meta jien spiċċajt minn segretarju tal-Korporazzjoni – hija konferma min-naħa ta’ Enemalta li għar-rigward ta’ xogħli, jiġifieri minuti eċċ., għandhom kollox. Dik hija xi ħaġa li nsistejt fuqha fit-tmiem tal-inkarigu tiegħi biex inkun nista’ nagħlaq dak il-kapitlu. 

IĊ-CHAIRPERSON: Hawn aktar mistoqsijiet għax-xhud? (Onor. Membri: No) Ma jidhirx li hawn aktar domandi għaldaqstant nirringrazzjak, Dr Mifsud Bonnici, talli ġejt għal dan il-Kumitat u nitolbok tirtira mill-kamra. 

Dr Aron Mifsud Bonnici ħareġ barra mill-kamra tal-Kumitat.

IĊ-CHAIRPERSON:  Qabel ma naġġornaw se nerġa’ nistaqsi lill-Membri tan-naħa tal-Gvern jekk għandhomx il-ħsieb li nkomplu bis-suġġett tal-faqar għal-laqgħa li jmiss jew inkella nkomplux b’dan ir-rapport.

ONOR. ANDY ELLUL:  Inkomplu b’dan ir-rapport.

IĊ-CHAIRPERSON:  Mela l-Oppożizzjoni se tressaq l-isem tas-Sur Marvin Gaerty sabiex jiġi jixhed id-darba li jmiss. 

ONOR. GLENN BEDINGFIELD: Sabiex jixhed dwar xiex? 

ONOR. DAVID AGIUS: Dejjem dwar ElectroGas. 

ONOR. GLENN BEDINGFIELD: Iva, imma biex jixhed għal xiex? X’inhi r-rilevanza tax-xhieda tiegħu? 

ONOR. DAVID AGIUS: Mhux diġà ġie approvat ix-xhud? 

ONOR. GLENN BEDINGFIELD: Iva, imma jien qed nistaqsi għall-ġustifikazzjoni ta’ għalfejn għadu jitla’ jixhed. 

ONOR. DAVID AGIUS: Dik imissha saret qabel ma ġie approvat ix-xhud. Kien imisskom għedtulna qabel. 

IĊ-CHAIRPERSON: Is-Sur Marvin Gaerty se jkun qed jiġi quddiem il-Kumitat fil-kompetenza tal-kariga li kellu ta’ Kummissarju tat-Taxxi Nterni. 

ONOR. GLENN BEDINGFIELD: Jiġifieri qed nifhem li se jixhed fuq il-kwestjoni ta’ ElectroGas u l-excise tax. 

IĊ-CHAIRPERSON: Dwar kwalunkwe ħaġa li għandha x’taqsam bejn ElectroGas u l-mansjoni tal-kariga tiegħu. Issa jekk hemm xi ħaġa rilevanti jgħidha x-xhud bħalma dejjem jiġri, jew inkella taqbżu... 

ONOR. GLENN BEDINGFIELD: Għax mingħandkom nistenna kollox. 

ONOR. DAVID AGIUS: Mingħandna ma tistenniex xi sentenza tal-qorti dwar inġustizzja.  Dak li ma tistenniex mingħandna! (Interruzzjonijiet) 

ONOR. GLENN BEDINGFIELD: Bir-rispett kollu, Onor. Agius, ma nistenniex li mingħandek se nieħu xi sentenza tal-qorti.  

ONOR. DAVID AGIUS: Vitals jisimha. 

ONOR. GLENN BEDINGFIELD: Nafu li tlajt ħames darbiet f’dan il-Parlament. 

ONOR. ANDY ELLUL: U nafu wkoll li se tikkontesta għall-MEP. 

IĊ-CHAIRPERSON: Il-Kumitat huwa aġġornat għal nhar it-Tlieta, 14 ta’ Marzu 2023 fis-2.00 p.m. bix-xhieda tas-Sur Marvin Gaerty. Nirringrazzjakom.  

Fl-3.50 p.m. il-Kumitat aġġorna.
